
        
            
                
            
        

    
	М. ГОРЬКИЙ

	ПЕПЕ БА БУСАД ӨГҮҮЛЛЭГ

	“Ардын Боловсролын Яамны сурах бичиг, сэтгүүлийн нэгдсэн редакцын газар” Улаанбаатар хотноо 1985 онд эрхлэн хэвлүүлсэн номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 

	 

	 

	 

	 

	 


ГОРЬКИЙ ХҮҮХЭД ХОЁР

	Зөвхөн ном уншсаны төлөө зодуурт өртөж дөч, тавин өргөс нуруунаасаа авхуулахад хүрч байсан өнчин ядуу хөвүүн хорьдугаар зууны хамгийн алдарт зохиолч, зөвлөлтийн утга зохиолыг үндэслэгч болсныг гайхаад бахдаад баршгүй ээ!

	Дээд сургууль төгсөөгүй атлаа дэлхийн жам, өнгөрсөн, одоо, ирээдүй гурван цагийн нууцад нэвтэрсэн эрдэмтэн, хүн төрөлхтний утга бичгийн соёлд социалист реализмын аргыг үндэслэгч болно гэдэг үнэхээр гайхамшиг билээ.

	 

	«... Ном миний өмнө шинэ юмыг үргэлж нээсээр байсан»,

	 

	«Хэчнээн их унших тусам ном намайг ертөнцтэй төчнөөн их холбож байлаа...», 

	 

	«Бараг бүх зохиол бүр: миний мэдээгүй, үзээгүй байсан хүмүүс, сэтгэл, сэтгэлгээ, харьцааны тухай надад ярьж, миний огт мэдэхгүй шинэ ертөнцийн цонхыг нээж байв...», 

	 

	«Мэдлэгийн эх сурвалж - номд дурлагтун» 

	 

	гэж бүх дэлхийн дээвэр дээр ном нь тарсан энэ зохиолч хойч үеийнхэндээ захисан нь учиртай!

	Тэгээд ч Горький бол хүүхэд залуучуудын дотнын анд байлаа. Бүр 1900—1901 онуудад М. Горький доод Новгород хотод ядуучуудын хүүхдүүдэд зориулан шинэ жилийн их наадам зохион байгуулахад эхлээд 500, дараа нь 1000 хүүхэд оролцож байжээ. 

	«Ирээдүй хүүхдийн гарт» гэж зөгнөсөн тэр их хүн 1910 онд Илюша гэдэг жаалаас захидал авчээ. Тэр бол их Л. Н. Толстой нас барсны дараахан болсон хэрэг.

	 

	«... Эрхэм Максим Горький! 

	Оросын бүх зохиолчид Пушкин, Лермонтов, Крылов, Некрасов, Тургенев нар нас барлаа. Зөвхөн та л үлдлээ. Та надад үлгэр бичиж явуулна уу? 

	Илюша» 

	 

	гэсэн энэ бяцхан зурвас магадгүй хүүхдийн утга зохиол руу Горькийг дуудсан ард түмний захиалга ч болсон байж магадгүй! М. Горький эл жаалын захидалд хариу болгож «Өглөө» хэмээх үлгэрээ бичсэн юм.

	Гучаад оноос одоо хүртэл М. Горькийн «Эх» роман, «Миний их сургууль», «Артамановынхны аж төрөл», «Челкаш», «Миний замын хань», «Салхич шувууны дуун», «В. И. Ленин»» «Хүн», «Хүүхэд ахуй нас», «Түүвэр зохиол» зэрэг олон зохиолыг манай орчуулагчид эх хэлээрээ орчуулан хэвлэж гаргасан явдал манай соёлын бахархалтай нэгэн гавьяа мөн. Эдгээрийн дотор өнөөгийн хүүхэд залуучуудын зүрх сэтгэлд хоногшин шинэ амьдралд уриалан дуудсан олон сайхан дүр бий.

	Манай оронд шинэ соёлын үүр дөнгөж хаяарч байсан тэр цагт монголын сэхээтнүүд М. Горькийд захидал бичиж зөвлөгөө хүсэхэд тэр бээр: 

	 

	«...монголын тухай уншсан номоо баримталж монгол хүний сэтгэлийн тухай миний бодоход танай ард түмэнд идэвхтэй зарчмын номлол ялангуяа тус бололтой...» 

	 

	хэмээн Горькийн дэвшүүлсэн энэхүү идэвхтэй зарчмын номлолыг монголын зохиолчид бүтээл туурвилынхаа мөрийн хөтөлбөр болгон биелүүлж байна. Тэр цагаас суут Горький бидний дунд амьдарч, бидэнтэй хамт шинэ соёл, шинэ амьдралын төлөө тэмцсээр ирэв.

	Алексей Максимович Горький (жинхэнэ нэр нь А. М. Пешков) 1868 оны 3-р сарын 16-нд Доод Новгород (одоогийн Горький) хотод мужаан Пешковын хүү болон мэндэлжээ. Тэр бээр бага насандаа эцэг, эхээс өнчрөн хагацаж, нагац ах Каширины бэртэгчин гэр бүлд хүнд бэрх амьдралыг амсан өсөж, улмаар амь зуухын эрхээр «Хүмүүсийн дунд» ороод бусдад зарцлагдан зүдэрч явжээ. Ийн явахдаа усан онгоцны сав угаагч, дагалдан зурагчин, хуучин хувцас цуглуулагч, шувуу баригч зэрэг хар бор ажилд нухлагдан хатуужжээ. Оросын ядуу зүдүү ардын үр хүүхдийн хэцүү хатуу аж төрлийг биеэр туулж, нүдээр үзсэн энэ их бичгийн хүн ард түмнийхээ жир бор амьдралын үнэн мөнийг тод томруунаар дүрслэн бичиж, тэднийг сайн сайхан амьдралын гэрэл гэгээ, хувьсгалт тэмцэлд уриалан дуудсан бүлгээ.

	Түүний дахин дахин уншдаг, зүрх сэтгэлийн угаас бишрэн хайрладаг уран бүтээлчид нь Л. Толстой, А. Чехов, Ч. Диккенс нар байлаа. Улмаар суут Толстой, Чехов нартай танилцсан нь түүний уран бүтээлд үлэмж нөлөө үзүүлж, урам онгодыг нь улмаа бадраасан байна.

	1905 оны хувьсгалын өмнөх шийдвэрлэх үед М. Горький мөнгө хөрөнгө хуримтлуулж, түүнийгээ хувьсгалчдад өгөн, буу зэвсэг худалдаж авахад нь тусалж, гайхамшигт бүтээл туурвилаараа олон түмнийг шударга тэмцэлд зоригжуулан дуудсаар байжээ. 

	Тэр үеэс М. Горький пролетарийн хувьсгалын суут жолоодогч В. И. Ленинтэй танилцан, сайн нөхөд болжээ. 

	М. Горький 1906 онд алдарт «Эх» романаа туурвижээ. Энэхүү реалист зохиолыг В. И. Ленин өндрөөр үнэлж 

	 

	«Тун цагаа олсон хэрэгтэй ном. Хувьсгалт хөдөлгөөнд олонх ажилчин ухамсар муу, урсгалаар оролцож байв. Одоо тэд «Эхийг» уншаад ихээхэн өөр болно» 

	 

	гэж хэлж байжээ. М. Горький В. И. Лениний зөвлөснөөр «Бага нас», «Хүмүүсийн дунд», «Миний их сургууль» гэдэг гурамсан туужаа бичжээ.

	«Детгиз» хэмээх хүүхдийн утга зохиолын хэвлэлийн газрыг байгуулж, хүүхдийн зохиолч авьяастнуудыг дэмжиж, суут хүмүүсийн амьдралын цуврал ном гаргахыг санаачилж, шинжлэх ухааны хялбарчилсан ном, орчин үеийн үлгэр, уран сайхны төгс чадвар бүхий ном олноор гаргахыг уриалж байсан нь цөм л хүүхдийг, шинэ ертөнцийн үндэс суурь тавьсан эцэг эхээс нь илүү боловсон, боловсролтой иргэд болгохыг их Горький эрхэмлэж байсны яруу тод баримт буюу!

	 

	«Манай ном сургамжлах онолын маягтай биш, хэтэрхий гүнзгий ч биш байвал зохино. Тэр нь дүрийнхээ хэлээр ярьдаг уран сайхны ном байх ёстой» 

	 

	гэсэн Горькийн сургаал одоо ч хүүхдийн утга зохиолын мөрийн хөтөлбөр болсоор байна.

	Бид энэ түүвэрт урьд өмнө монгол хэлээр орчуулагдаагүй хүүхдэд зориулсан зохиол бүтээлээс нь бас оруулахыг хичээсэн болно. Багачууд та нар «Бээлийнхэн чинээ!» өгүүллэгээс хувьсгалын өмнөх орос орны хүүхдийн амьдрал байдлын хүнд бэрх түүхийг сонсож, «Пепе», «Хөвгүүн» зэрэг зохиолоос эр зоригийн жишээг үзэж, «Өглөө», «Худалч алтан жигүүр, үнэнч шударга тоншуул», «Бялзуухайн дэгдээхэй» үлгэрүүдээс хүнлэг сайхан итгэлтэй, ирээдүйдээ итгэсэн өөдрөг бадрангуй үзэл бодолтой байхын учрыг ухааран мэдрэх болно.

	 

	Д. Даваашарав



	
САЛХИЧ ШУВУУНЫ ДУУН

	Б. Ринчений орчуулга 

	 

	Тэнгис далайн буурал мандал дээгүүр салхин, үүлсийг хуралдуулан, үүл далайн завсраар салхич шувуун, харанхуй цахилгаан мэт халин элэн дэгдэнэ.

	Тэр шувуун, жигүүрээр долгионыг гэнэт дайран, нэгэнт үүл харвасан сум мэт дэгдэн дэгдэж, дуугаран явахад, үүлс түүний эрэлхэг дуунд, баярын чимээг сонсон байв. Тэр дуун их салхийг хүсжээ. Тэр дуун хилэнгийн агуу хүчир, хүслэнгийн цог, ялахын үнэмшлийг дуурьсган бийг үүлс сонссон байв.

	Цахлай шувуун, их салхийг зөгнөн гасална. Ахууна шувуун эмээн гасалж амьдрахын байлдаан, тэмцлийн хав цэнгэлийг мэдэхгүй, тулалдагчийн аянга мэт дуунаас хэлмэгдэн цочно. Тэнэг пингвин тарган биеэ хаднаа нуун далдлаад, ганц эрэмгий омогт салхич шувуун буурал хөөс бургих тэнгис далайн дээгүүр элэн халин ниснэ.

	Үүлсийн чуулган улам харанхуй болон, тэнгис далайн зүг нэн ойртон буухад, долгио аянгын зүг тэмүүлэн сөрнө.

	— Тэнгэр дуугаран, долгио догшрон, хөөс сахран, салхитай тэмцэн цуугилдана. Салхин хоосон уурсаж индранил эрдэнийн өнгөт долгисыг хаднаа товрог болтол балбалан цохилно.

	Харанхуй цахилгаан мэт салхич шувуун хашхиран хальж үүлсийг сум мэт нэвтлэн жигүүрээр долгисны хөөс хярган дэвж их салхины омогт шулам мэт элэн халин, инээн уйлан, үүлсийг элэглэн инээж, бахдан баясан хүрхрэн уйлна. Аянга хүрхрэн хилэгнэхийн дотор цочин алжаасныг хэдий нь сонор шулам мэт мэдээд, үүлс удтал нарыг халхлан далдалж үл чадахыг таньсан байна.

	Салхи урхиран... аянга хүрхрэн... тэнгис далайн гүн усан дээгүүр үүлсийн сүрэг, хөх долон татан, далай аянгын сумыг шүүрэн барьж усны гүнээ сөнөөхөд дөлөн туяа нь гал могой мэт мяралзан мушгалзаж мөхнө.

	Их салхи, их салхин хөдөлнө гэж дуудагч энэ бол, эрэлхэг салхич шувуу, хилэгнэн урхирагч тэнгис далайн дээгүүр, цахилгааны завсраар элэн халин нисэх бөгөөд энэ бол ялахыг зөгнөн мэдэгч хашхирах нь:

	Их салхин хөдөлбөл, нижигнэнхэн хөдөлтүгэй! гэж хашхиран дуудна.



	
ШОНХРЫН ДУУН

	Б. Ринчений орчуулга 

	 

	Эргийн дэргэд залхуурах мэт санаа алдагч их Тэнгис сарны цэнхэр туяа туссан холхинд нойрсоод хөдлөхгүй байна. Мөнгөлөг зөөлөн өнгө байдалд тэнгис, тэртээ хол, өмнө зүгийн хөх тэнгэртэй нийлэлдэн, оддын алтан сүлжмэл хээг нуун үл чадагч, хөдлөхгүй сэмжин цагаан үүлсийн сиймхийг тольдон тусгаж бөх нойрсжээ.

	Тэвчээргүй долгион эрэг өөд нойрмоглон авирахдаа яахин шивнэж байгаа юм бол? гэж тэнгэр, тэнгисийн дээрээс доошоо улам улам бөхийж байгаа юм шиг санагдана.

	Баруун хойнох салхинд үзэсгэлэн бусаар махийсан модтой уулс, огторгуйн хөх цөл өөд оргил юугаа эрслэн өндийж, хурц ялгаран үзэгдэх барааг нь, өмнө зүгийн шөнийн энхрийлэгч зөөлөн харанхуй бүр ч бөөрөнхийлөн зөөлрүүлжээ.

	Уулс, бодлого болсон сүртэй байдалтай. Долгионы нугавар хаянга дээр уулсын хар сүүдэр тусаад, усны үргэлжлэн цалгиж, долгионы хөдлөн, хөөсний шүүрс алдах мэт чимээ гарч байгааг даран зогсох гэсэн шиг нөмөрнө. Уулсын оргилын тэртээгээс гарч ирээгүй сарны хөх мөнгөн туяаны хамт орчин тойронд түгсэн нууц нам гүмийг үймүүлэн бий эл анир бүгдийг тэр сүүдэр нөмрөн дарах гэж байгаа юм шиг санагдана!

	А-л-лха-х-аквар...гэж, өмнө зүгийн наран гандсан мэргэн билигт, цэнхэр буурал өндөр, Крымын өвгөн хоньчин Надыр Рагим Огло аяархан санаа алдана.

	Уулнаасаа тасарч, хөвд хаг ургаад гуньхран атийж хэвтэгч том хүр чулууны дэргэд, тэр өвгөн бид хоёр элсэн дээр хэвтэж байна. Энэ том чулууны тэнгис тийш хандсан талд нь долгио, усны замаг ногоо өлгөсөн нь тэнгис уул хоёрын завсарт бий зурвас элсэнд тэр чулууг уяж даруулсан шиг үзэгдэнэ. Манай түүдэг галын туяа, тэр чулууны уул тийш харсан талд гэрэл тусгаж, сүүмэлзэхэд ган гав гарсан чулууны дээгүүр сүүдэр гүйнэ.

	Рагим бид хоёр дөнгөж сая барьсан загас чанаж, сэтгэл их бахтай. Юм бүхэн учиртай, утгатай мэт санагдан, биеийг нэвтэрхий мэдэж, сэтгэлд бодох хүслээс өөр хүсэл эрмэлзэл ордоггүй, ариун тунгалаг сэтгэлэг төгөлдөр байна.

	Тэнгис, эрэгтэй наалинхайлан наалдаж, долгионы анир, галын дэргэд ойртон дулаацъя гэж энхрийлэн гуйж байгаа юм шиг. Долгион цалгих яруу анирын дундаас хааяа баахан алиалах байдалтай чимээ сонстож байгаа нь зүрхтэй шиг нэгэн долгио, бидэнд ойртон иржээ.

	Рагим, тэнгисийн зүг харж, элгэн дээрээ хэвтэхэд будантсан холхныг сэртэлхийлэн тохойгоор тулж, гарын алга дээр эрүүгээ тавьжээ. Сэгсгэр хонин нэхий малгай нь шилэн хүзүү дээр нь буугаад тэнгисээс түүний жижиг үрчлээ болсон өндөр магнайн өөдөөс сэрүү татна. Рагим, миний сонсож байгаа эсэхийг үл анхааран тэнгистэй үг хэлэлцэх адил, бодон шүүмжилснээ ярьж байгаа нь:

	— Тэнгэрийг сүсэглэгч хүн, энхжиний оронд очно. Тэнгэр хийгээд түүний богд хүнд үл сүсэглэгч хүн яадаг бол! Энэ хөөс болоод явж ч магад. Усанд үзэгдэж байгаа тэр мөнгөн толбо ч бас тийм амьтан байж магад... Хэн мэдэх вэ? гэнэ ээ.

	Өргөн уудам бараан тэнгис гэрэлтэж зарим газар нь сарны хааш яаш туссан толбон туяа үзэгдэнэ. Уулсын сагсгар оргилын цаанаас сар гарч, өөдөөс нь аяархан шүүрс алдаж байгаа тэнгисийн эрэг тийш, бидний хэвтэж байгаа газрын дэргэд байгаа том чулуу руу гэрлээ бодлого болсон мэт тусгаж гийгүүлэн байна.

	— Рагим... үлгэр хэлээч.., гэж өвгөнөөс гуйвал

	— Яах нь вэ? гэж Рагим над руу харалгүй дуугарав.

	— Яах вэ? Би чиний үлгэрт дуртай гэхэд, 

	— Би мэддэгээ хэлж өгсөн шүү. Одоо мэдэх үлгэр алга гэв. 

	Энэ бол өвгөн гуай, намайг сайн гуйг гэж байгаа юм. 

	Тэгээд би гуйлаа.

	— За чамд нэг дуу хэлж өгөх үү? гэж өвгөн зөвшөөрөн хүлээв. 

	Би тэр эртний дууг сонсохыг хүснэ. Өвгөн, тэр дууны өвөрмөц аялгууг эвдэхгүйг хичээн гиншиж өгүүлрүүн;

	«Гүрвэлжин могой» дээр уулнаа авиран гараад, тэнгисийг халиан ширтэж, чийгтэй хавчилд, зангиран хэвтэв.

	Дээр тэнгэрт наран гялалзан, уулс тэнгэрийн зүг ээн халуунаар амьсгалан, доор долгио чулууг цохилон дэлсэв.

	Хавчил руу, чулууг харжигнуулан усан, тэнгисийн зүг тэмүүлэв.

	Цагаан хөөс сахарсан тэр буурал хүчирхэг урил усан уулыг огтлон уурлаж, охирон тэнгист унан цутгана.

	Гэнэт гүрвэлжин могойн эвхрэн хэвтсэн тэр хавчилд хэнхдэг хэмхэрхий шонхор шувуу, өд нь цус болж дээрээс унав.

	Огцом дуу тавьж, хөсөр ойчоод, хүчин мөхөстөн хилэнд автан, хатуу чулууг хэнхдэгээр цохилов.

	Гүрвэлжин могой эмээн цочиж, яаран мөлхөж зайлаад, тэр шувуу хоёр гурван минутаас илүү наслахгүй нь гэж удалгүй мэдэв.

	Хэмхэрсэн тэр шувуунд ойртон мөлхөж ирээд, нүдэн өөд нь шуухинан шивнэж, 

	— Үхэж байна уу, чи? гэвэл, 

	— Үхэж байна. Би мөн сайхан явлаа... Би тэнгэрийг үзлээ... Чи тэнгэрийг тийм ойрхноос үзэж чадахгүй! Ээ хөөрхий барам минь! гэж тэр шонхор гүнээ шүүрс алдан хэлэв.

	— Тэнгэр гэдэг чинь юу вэ дээ? Хоосон юм биш үү?.. Би тэнд яаж мөлхөх вэ? Над энд... чийгтэй, дулаан хавтай сайхан байна!

	Гүрвэлжин могой, чөлөөт жигүүртэнд ингэж хэлээд, дэмий юм донгосож байна гэж дотроо элэглэв.

	Нисээд ч тэр, мөлхөж явсан ч тэр эцэстээ цөм адил, шороонд орж, товрог болно... гэж бодов.

	Зоригт шонхор, гэнэт сэргэн өндийсхийгээд, хавчлыг эргэн тойрон харав.

	Бор чулууны завсраар ус нэвчиж, харанхуй хавчилд бүгчим, илжрэнхий үнэр ханхлав.

	Шонхор байдаг хүчээ шавхаж, гуньхран хорсож, хашхиран өгүүлрүүн:

	— Ай, тэнгэр өөд дахин нэг дэгдээд үзэх сэн!.. Дайснаа хэнхдэгийнхээ шарханд тэврээд, цусандаа цацааж алах сан!.. Аяа, байлдаанд үүн шиг ид хав гэж байх уу?! гэхэд Гүрвэлжин могой, «шонхрын ингэж гашуудаж байгааг бодвол, тэнгэрт үнэхээр явууштай сайхан байгаа юм уу даа?» гэж бодов.

	Чөлөөт тэр жигүүртнийг

	— Чи хавчлын захад хүрээд, дотогш үсрэн буугаад үз. Жигүүр чинь чамайг өргөөд, тэнгэртээ түр зуур нисэн явах ч юуны магад гэхэд, Шонхор цочин хөдөлж, ихэмсэг дуун гаргаад, чулуун дээрх нялцгай шалхаг дээгүүр савраараа гулгасаар, халилын зүг одов.

	Халилын амсарт хүрээд, жигүүрээ дэлгэн цээжээ тэнийлгэн амьсгалаад, нүдээ хялалзан, уруугаа өнхрөв.

	Чулуу шиг, хаданд гулгаж, жигүүрээ хэмхчин, одоо унагаасаар хурднаа ойчив.

	Уруй усан тосож аваад цусыг угаан зайлж хөөс нөмөргөөд тэнгисийн зүг аваачив.

	Тэнгисийн долгио, гашуудан орхирч, чулууг мөргөлөн цохилов. Жигүүртний яс нь тэнгисийн уудамд үзэгдэхгүй болов.

	Хавчилд хэвтээд, гүрвэлжин могой, тэр жигүүртний үхсэнийг бодов. Тэнгэрт их шуналтайг санав.

	Тэгээд жаргалын хүсэл эрмэлзлээр нүдийг баясган дур булаагч холхийг ширтэв.

	Ёроол захгүй тэр хоосонд юугаа үзсэн бол, тэр үхсэн шонхор? Түүн шиг амьтан, үхэвч, тэнгэр өөд нисэхийн хүслээр бусдын сэтгэлийг юунд бухимдуулан үймүүлдэг юм бол? Тэнд юу нь сайхан байдаг юм бэ? Би ойр зуур ч гэсэн тэнгэр өөд нисэн гардаг бол учрыг мэдэх сэн байх гэж бодов.

	Бодоод тэр ёсоор хийв. Цагариглан эвхрээд үсрэн тонгорцоглож наранд нарийн тасам шиг гялсхийв.

	Мөлхөх заяатайн нисэн чаддаг үгүй еэ!.. 

	Үүнийг гүрвэлжин могой мартаад, чулуун дээр ойчивч, үхсэнгүй. 

	Инээд алдав.

	— Тэнгэрт халин нисэхийн бахтай нь ийм юм байжээ! Ойчих нь бахтай юм байж дээ!.. Инээдтэй шувууд вэ? Газар дэлхийг мэдэхгүй газар дээр уйдан бухимдаад, дээр тэнгэр өөд гарах сан гэж тэмүүлж, халуун хоосон огторгуйд амрахыг хүсэн эрдэг байжээ. Тэнд хоосон шүү дээ. Тэнд саруул боловч, идэх идээгүй. Амьд биеийн түшиг тулгуургүй шүү дээ. Ихэрхэн омоглодог нь юу ч билээ. Гомдон зэмлэдэг нь юу ч билээ. Хүслийнхээ горьгүй ухаангүйг түүгээрээ нуух гэж, аж төрөхийн үйлст хэрэггүйгээ түүгээрээ халхлах гэж байдаг юм шив дээ! Инээдэмт шувууд!.. Одоо тэдний үгэнд би мэхлэгдэхгүй! Би өөрөө учрыг цөм мэдэв! Би тэнгэрийг үзэв. Тэнгэрт нисэж үзээд, хэмжээд, унаж хэмхэрсэнгүй харин ч биедээ улам итгэх болов. Газарт дургүй амьтан мэт залиар амьдарч яваг. Би үнэнийг мэднэ. Тэдний үгэнд итгэхгүй газраас бүтсэн би газартаа амьдарна.

	Тэгж хэлээд биеэ бахархан чулуун дээр эвхрэв.

	Гялалзсан гэрэлд тэнгис гялбаж долгио эргийг догшин дэлдэв.

	Долгионы арслангийн урхиралт омогт жигүүртнийг магтсан дуулал нижигнэн сонстож долгионы цохилоход хад доргилж догшин дуулал нь тэнгэрийг учиргүй донслуулсан нь: «Чин зоригтны учиргүй зүрхтэйг магтан дуулна уу?»

	Чин зоригтны учиргүй зүрхтэй нь, амьд явахын мэргэн бэлгэ мөн! 

	Зоригт Шонхор оо! Дайсантай тулалдаж цусаа чи урсган шавхав... цагаа болоход оч шиг халуун цусны дусал чинь, аж төрөхийн харанхуйд гялалзан, гэрэлтэй саруул, эрх чөлөөтэйг тэсгэлгүй хүсэхийн галыг зоригтон олон зүрхэндээ бадруулна!

	Чи үхэвч чин зоригтон, их зүрхтний дуунд чиний бие үлгэр дуурайл болж, гэгээн гэрэлд, эх чөлөөтэйн эрхэмсэг уриа болж явна.

	Опал1 эрдэнийн чулууны өнгөт тэнгисийг уудам холхи мандал чимээ аниргүй болж, долгио элснээ эгшиглэн цалгиж байна. Би дуугүй, тэнгисийн зүг алсыг ширтэв. Усанд саран туяа туссаар, мөнгөн толбо улам улам олон болж байна... 

	Манай тогоо аяархан буцлав. Нэгэн долгио, эрэг өөд алиалан гарч ирээд, өдөөн шуухинаж, Рагимын толгой тийш мөлхөв.

	— Хаана очих нь вэ? яв гэж Рагим түүний зүг гараа далайн зангахад, долгио үгийг дагаж, тэнгистээ өнхрөн буцав. Долгиог амьд юм шиг үздэг Рагимын ингэхэд, миний сэтгэлд элэглэх, эмээх санаагүй. Орчин тойрон дахь, цөм амьд юм шиг хачин сонин, зөөлөн эелдэг үзэгдэв. Тэнгисийн байдал сүртэй тайван, өдрийн халуун нь жихүүцэн хүрээгүй уулс өөд амьсгалж байгаа тэнгэрийн сэрүүн амьсгалын битүүлэг, агуу их хүчин төгөлдөр нь мэдэгдэж байв. Хар хөх тэнгэрт эчнээ, нууцыг задруулан тайлахыг хүсэж сайхнаар хүлээхийн сэтгэлээр соёлыг хөдөлгөн, сэтгэлийг бахдуулагч жавхлант үсгийг оддын алтан хэлээр бичсэн шиг үзэгдэв.

	Орчин тойрон цөм үүрэглэж, сэргэг соргог, хоромхон болоод үүрэглэсэн нойроо сэргэж, тэсгэлгүй сайхан эгшгийг яруу дуун дуурьсана гэж санагдмаар байв.

	Тэр эгшиг дуун, ертөнцийн нууцыг тайлаад ухаан оюунд тодорхой болгоод, оюуныг хий сүүмэлзэгч галын адил бөхөөж, сэтгэлийг өөд нь ёроол захгүй хар хөх өндөр өөд аваачин, өөдөөс нь одны чичирхийлэх угалз, бас нууцыг сэнхрүүлэн бадруулах гайхамшигт хөгжмийг эгшиглэн дуурьсгана гэж санагдана.

	 


ПЕПЕ

	Н. Наваан-Юндэнгийн орчуулга 

	 

	Пепе арваад настай, гүрвэл шиг нарийхан, хурдан шаламгай хүү билээ. Эрээн мяраан навтас намиа болсон хувцас нь шувтан мөрөнд нь өлгөгдөж, хувцасны тоолшгүй олон нүх цоорхойгоор нь нар салхинд шарагдан хар тоосонд хав хар болсон биеийн арьс нь харагдана. Хуурай өвс мэт хүүг далайн зүгээс гарсан салхи үлээн найгуулж наадна.

	Пепе хүү, нар мандахаас шингэх цаг хүртэл арлын чулууг дамжин үсрэн харайн явах бөгөөд ямар нэг газраас

	 

	Сайхан Итали орон 

	Миний Итали орон

	 

	гэдэг цуцалтгүй түүний дуу цаг тутам сонстоно. 

	Пепед юм бүхэн сонин байлаа. Газрын шимт хөрсөн дээр өтгөн горхи урсах мэт найгах олон өнгийн цэцэг, ягаан хүрэн чулуун дотуур жирэлзэн гүйлдэх гүрвэл, тоорын модны шигүү навчин дунд жиргэх жигүүртэн шувуу, усан үзмийн номин сүлжмэл, тэнгисийн ёроолын бараан цэцэрлэгт сэлэх загас, түүнчлэн хотын сүлжилдсэн нарийхан гудамжаар хэсэж яваа нүүртээ нарийн сэлмээр огтолсон сорвитой бүдүүн герман, бас хүнийг үзэн ядагчид тоглож заншсан жүжигчинтэй төсөөтэй англи, жинхэнэ англи хүнтэй адил болох гэж улайвч эс чадах америк, дуурайж үл болом, шуугьж шаагьсан франц зэрэг гадаадын жуулчдыг сонирхон харах билээ.

	Пепе, ихэрхэг зан нь барьчхаад үс нь дээшээ өрвийчихсөн нэгэн германыг зааж:

	— Үүний нүүрийг хараач ээ! гэж нөхдөдөө өгүүлэн «Миний гэдэснээс багагүй юм!..» гэв.

	Нэгэн англи хүн хайч шиг хөлөөрөө тойвтой алхалж явахад Пепе урд нь орж оршуулгын уншлагын номоос буюу эсвэл ямар нэгэн гунигтай дуу дуулж явах нь:

	 

	Миний найз саяхан үхчихсэн

	Манай гэргий гашуудаад байна...

	Яагаад түүний гашуудаж байгааг

	Яавч би ойлгохгүй байна

	 

	Пепегийн найз нар нь ард нь явж гадаадын нэгэн жуулчныг өнгөө алдсан нүдээрээ харахад нь инээлдэн хөхрөлдөн, тонгочиж хулгана мэт бут бургас, байшингийн буланд нуугдана.

	Пепегийн тухай их л олон сонирхолтой түүх намтрыг хэлж болох байна.

	Өгүүлэх нь: Нэг эрхэмсэг авгай, танил эмэгтэйдээ өөр цэцэрлэгээс түүсэн алим нэг сагсыг Пепегээр хүргүүлэв.

	Хөлсөнд нь нэг сольдо2 аваарай. Энэ чамд хор болохгүй байх... гэж авгай хэлэв.

	Пепе түүнийг дуртай зөвшөөрч, сагсыг авч толгой дээрээ тавьж яваад, үдэш болсон хойно сольдо авахаар ирэв.

	— Чи их яаравчилсангүй шив! гэж авгай хэлэв.

	— Яаравчилсангүй авч их эцэв, хүндэт хатагтай! гэж санаа алдан өгүүлэв. Тэр чинь арав гаруй байсан шүү!

	— Амсар дүүрэн сагс алим уу? Арван алим аа!

	— Хүүхдүүд, хатагтай.

	— Алим чинь яасан бэ?

	— Эхлээд хүүхэд: Микеле, Дежованц...

	Тэр эхнэрийн уур хүрч, мөрнөөс нь шүүрэн авч сэгсрэн хэлэв,

	— Чи алимыг хүргэж өгөв үү? Хэл!

	— Их чөлөө хүртэл, ноёон! Та дуулж бай. Би их сайн явж байсан. Тэд намайг шоовдорлоход би огт хэрэгссэнгүй. Намайг илжигтэй адилтгавал адилтгаж байг! Яах вэ, хатагтай аа! Таны тушаалыг эрхэмд бодож, эрхбиш томоотой явав. Тэгж байтал тэд миний эхийг шоовдорлон эхлэхэд та нарыг зүгээр өнгөрүүлэхгүй гэж би бодоод, даруй сагсыг газар тавин, тэд дээрэмчдийг шидэхээр ямар сайхан мэргэн оносон бил ээ! Та үзсэн бол хэчнээн инээх байсан бэ!

	— Тэд чинь миний жимсийг булаав уу? гэж эхнэр хашхирав.

	Пепе уйтгартайгаар санаа алдаж:

	— Ээ! Үгүй бил ээ! Тэр хүүхдийг оноогүй, жимснүүд нь байшингийн туурганд тусч бяц үсэрсэн байх, үлдсэнийг нь тэр хүүхдийг дийлсний хойно дайсантайгаа эвлээд, хамт идчихсэн билээ.

	Тэр эхнэр, Пепегийн хусагдсан толгой руу өөрийнхөө мэддэг хамаг хараал зүхлээ бүгдийг дурсан харааж, нэлээд удаан болов.

	Пепе түүнийг анхааралтай үе үе сонсож, хэлээр шогшрон, байн байн хараалыг сайшаан, «Ээ ямар сайхан өгүүлнэм, ямар эвтэй үгнүүд вэ?» гэж хэлнэ.

	Тэр эхнэр харааж босоод, түүнээс зайлан очиход нь тэр хойноос нь хэлэв.

	— Ер нь би танай цэцэрлэгийн гайхамшигт жимсээр тэр луйварчин нарын бузар толгойг цэцнээр хэрхэн онож байсныг харсан бол та ингэж цухалдаж бачимдахгүй байсан нь лав. Хэрэв түүнийг үзсэн бол та надад өгөх гэсэн нэг зоос дээрээ бас хоёр сольдо өгөх байсан даа.

	Тэр ялагчийн хөөрхий бахархлыг болхи эхнэр ойлгосонгүй, харин төмөр нударгаа зангидан занана.

	 

	* * *

	 

	Пепегээс олон нас ах боловч ухаанаар түүнээс илүү биш эгч охин нь нэг баян америк хүний хөдөө зусланд тасалгааг нь цэвэрлэх шивэгчин болж оров. Даруй тэр охин цэвэрхэн бөгөөд улаа бутарч байх ба хоол сайн тул найман сарын лийр мэт эрүүл шүүсээр дүүрч эхлэв.

	Дүү нь нэг өдөр,

	— Чи өдөр бүр идээ иддэг үү?

	— Хэрэв идье гэж санавал өдөртөө хоёр гурван удаа иддэг гэж сайрхуугаар хариулав.

	— Шүдээ гамнах хэрэгтэй гэж хэлээд бодол бодон байтал дахин хэлэв:

	— Чиний эзэн их баян уу? 

	— Тэр үү? Вангаас баян гэж би санадаг.

	— За үүнийг ч больё. Эзэн чинь хэд хэдэн өмдтэй вэ?

	— Хэлэх ч хэцүү байна. 

	— Арав уу? 

	— Илүү ч байж магадгүй. 

	— Очоод асар урт биш, томоохон өмднөөс нэгийг авчраач гэж Пепе хэлэв.

	— Яах нь вэ?

	— Чи миний өмдийг харахгүй юу?

	Үнэхээр харахад бэрх болжээ. Түүний өмд гэх юм биед нь тун бага үлдсэн байлаа.

	— Нээрээ чи хувцсаа солих хэрэгтэй болсон байна гэж эгч нь зөвшөөрөн хэлэв. Гэвч эзэн маань биднийг хулгайлав гэж бодно шүү дээ гэж эгч нь хэлэв.

	Пепе шийдвэртэйгээр хэлэв:

	— Бусдыг биднээс тэнэг гэж бүү сана. Их юмнаас бага юмыг авах гэдэг чинь хулгай биш, хуваалт болно.

	— Энэ чинь хоосон үг шүү дээ гэж эгч нь зөвшөөрөмгүй байсан авч Пепе бол цаг дотор үгэндээ оруулж аваад, эгч нь очоод цагаавтар саарал өнгөтэй өмд авчирсан нь Пепегийн биеэс урт байсан боловч түүнийг Пепе амархан аргыг нь олов. 

	— Хутга өгнө үү? гэж Пепе гуйв. 

	Америк хүний өмдийг хоёул элбэлцэн түр зуур хүүхдэд тохирох бөгөөд мөрөн дээр нь олсоор холбон тогтоож, хүзүүг нь тойруулан уяж болох, бас ч ханцуйн оронд хоёр хажуугийн сав нь сайхан тохирсон тийм нэг өргөвтөр шуудай болгон хувиргав.

	Тэд бүр аятайхнаар засах гэж байтал өмдний эзний эхнэр ирж саад болов. Хоолны байшинд гүйн орж ирмэгц эднийг харж америк хүний заншлаар аль муу болхи бүдүүлэг үгсээр хараав.

	Тэр эхнэрийн ярих яриаг Пепе зогсоож ядан, зүрхээ даран үрчийнэ. Цухалдан толгойгоо ч тэвэрнэ. 

	Эцэнхийгээр сүүрс алдавч тэр эхнэр эрийнхээ иртэл ер намдсангүй.

	— Юу бол оо вэ? гэж эр нь асуув. 

	Тэгэхэд Пепе хэлэв,

	— Ноён минь, би танай авгайн учир утгагүй цуугин загнахад гайхахаар барахгүй, таны төлөө харин ч гомдоно. Намайг бодоход таны авгай биднийг энэ өмдийг хэрэггүй болгон эвдэв гэж санаж байна. Тэр тийм биш. Харин миний биед их аятайхан тохироод байна. Бид таны сүүлчийн ганц өмдийг аваад, та дахин өмд олж чадахгүй шиг, танай авгай санаж байна.

	Тэр америк хүн туйлын тайвнаар түүний хэлэхийг сонсож хэлэв:

	— Залуу хүү, одоо цагдаа дуудах хэрэгтэй гэж би санаж байна.

	— За юунд? гэж Пепе гайхан асуув.

	— Чамайг шоронд аваачуулахын тул...

	Энэ үг Пепег ихээхэн гомдоож, золтой уйлсангүй авч биеийг барьж, бардаагаар өгүүлэв,

	— Хэрэв танд энэ аятай санагдвал, эрхэм ээ! Хэрэв та хүмүүсийг шоронд суулгах дуртай бол аргагүй зөв. Харин надад олон өмдтэй болоод, танд ганц ч үгүй бол би арай ингэхгүй сэн. Би, халуунд давхарлан өмсөж болохгүй авч хоёр байтугай гурвыг ч өгөх сөн дөө!

	Америк хүн чангаар инээв. Заримдаа ч баян хүн ч хөгжилтэй байв. Дараа нь америк хүн Пепег чихрээр зочилж, Пепед франк3 өгөв.

	Пепе шүдээрээ хазаж үзээд баярлаж хэлэв:

	— Танд баярлалаа, эрхэм ээ! Ёстой зоос бололтой.

	Пепед бол чулуудын дунд зогсож, хадны ангалыг бодитойгоор ширтэн, ямар нэг чулууны байдлын балар харанхуй түүхийг унших мэт зогсох нь түүнд юунаас ч дээр сэн билээ.

	Энэ мөчид түүний сэргэлэн нүд нь их болж мэлмийгээд нарийхан хоёр гараа ардаа барьж, толгойгоо хазайлган, цэцгийн түрүү мэт ганхаж, өөрөө аяархан гиншин гунганаж байдаг ба ер ч үргэлж дуу аялж байдаг байжээ.

	Цэцэг харж байхдаа ч хөөрхөн байдаг сан. Дүүрэн ягаан цэцгүүд намиран байхад тэдний өмнө энэ хүү эгц цэмцгэр болж, цэцгүүдийн торгон дэлбээнүүд далайн амьсгалд шивгэнэхийг чагнах мэт зогсном билээ. 

	Ингэж хараад: 

	— Фиорино4 -оо... Фиорино оо гэж дуулна.

	Далайн будан амьсгалд алсаас том хэнгэрэг дэлдсэн мэт сонстоно. Цэцгүүд дээгүүр эрвээхэй наадан нисэцгээхэд Пепе тэргүүнийг өргөн наранд гялбаж, нүдээ онийлгон харж, бага зэрэг атаархаж, уйдсан мэт атугай ч таатайгаар мишээж, түүний хойноос харна.

	— Чүү гэж хашхиран алга ташин, ногоон номин гүрвэлийг үргээнэ. 

	Далай толь мэт дөлгөөн, чулууны завсраар цагаан буурал хөөс цахраагүй байхад Пепе бол ямар нэг чулуун дээр сууж, хурц нүдээрээ тунгалаг усыг нэвт харах бөгөөд усан доторх улбар ургамлын дундуур загас хөвж, далайн царцаа ярваганалдан, хавч бол хажуугаараа мөлхөнө.

	Номин хөх усны дээрх нам гүм чимээгүйд хүний цуурайнд санаашралгүй дуу гарч:

	— Ай далай... далай... гэдэг билээ.

	Хижээл настай хүнээс энэ хүүгийн тухай хэлэхдээ энэ хүү анархист болно гэдэг билээ. Сэтгэл сайт буюу бие биеэ сайнаар ажиглагчдын заримын хэлэх нь Пепе бол манай шүлэгч болох байна... гэнэ.

	Цутгамал цагаан мөнгөн толгойтой бөгөөд эртний Ромын зоосон дээрх шиг нүүртэй цэцэн мэргэн, олонд алдар хүндтэй мужаан өвгөн Пасквалино гэгч хүүхдүүдээ биднээс дээр болох ба тэдний амьдрах нь ч биднээс сайн болно гэж үгээ хэлдэг сэн. Их олонх хүмүүс үүнийг итгэдэг байна.

	 

	
ӨГЛӨӨ

	Д. Даваашаравын орчуулга

	 

	Өглөө болохыг харахаас сайхан юм ертөнцөд үгүй ээ!

	Нарны түрүүчийн туяа тэнгэрт цахилахад айн дагжсан шөнийн харанхуй, шүүдэр түсрэгтсэн сахлаг ногоо, моддын отгон навчис, хадны ан цав, уулын хавцалд нуугдан амь хоргодоно. Энэхэн агшнаа уулын оргил жуумалзан инээмсэглээд мөнөөхөн сүүдэрт хандаж:

	— Айх юун, наран мандлаа! хэмээн егөөднө. 

	Тэнгисийн давлагаа буурал тэргүүнээ өргөж, эгээ л хаантандаа сүслэн мөргөж буй эрхэмсэг хатагтай нар лугаа адил мэхэлзэн:

	— Дэлхийн эзэнтний амрыг айлтгая! хэмээн дуулалдана. 

	Ээлийн наран мишилзэн, шөнөжингөө ногоон хэвнэгээ үрчийтэл дээр дороо орон ноцолдож, үс гэзгээ сэгсийлгэн, хамба хилэн хойд хормойгоо сольж хольж чирсэн эл муусайн давлагаануудын байж байгаа царайг дээ! хэмээн битүүхэн элэглэнэ.

	— Өдрийн мэнд хүргэе! гэж наран тэнгисийн дээгүүр мандах агшнаа өгүүлээд, — Тогтож аяд! Та нарыг дэвхцэж цовхчоод байвал хүүхдүүд усанд орж чадахгүй! Газар дэлхийн юм бүхэн нь сайхан байгууштай! Тийм үү? хэмээн лавлана.

	Хадны завсраас ногоон гүрвэлүүд гүйлдэн гарч, нойрмог нүдээ анивчин:

	— Өнөөдөр халуун болно!

	— Бүгчим халуунд ялаанууд залхаад өндөрхөн нисэж чадахгүй, бидэнд л аятайхан зоог болно доо. Ямар гоё вэ? гэж хөөрөлдөнө.

	Шүүдрэн хэвнэгтээ түүртсэн цэцэгс аальгүйтэн ганхаж, миний хорыг маажих мэт. 

	— Өглөөний шүүдэрт мөнгөрсөн чамин тансаг биднийг ноёнтон минь зурж ажаамуу! Бяцхан бидний хөргийг үгээр шаглана уу! Бид чинь эгэл жирийн юм шүү дээ, цөхөх юмгүй. Үзээд алд л даа гэж өднө. 

	Зальтай мондиуд шүү! Үнэнхүү бишрэм үзэсгэлэнгийн нь үгээр дүрслэх аргагүйг мэдээд л тэгж дамшиглан инээмсэглэж байгаа юм.

	Бүрх малгайгаа авч хүндэтгэлтэй мэхийн ёслоод би:

	— Ялдамхан хонгорууд минь! Хүндэтгэл соёрхсонд тань гялайлаа. Харин би өнөөдөртөө завгүй явна. Дараа зурж болох л юм... гэнэ.

	Цэцэгс наран өөд тэмүүлж, ихэмсгээр мишилзэхэд шүүдрийн дусалд ассан туяа цоморлог, навчис сэлтийг нь эрдэнийн чулууны өнгөөр чимэглэнэ.

	Цэцгийн дээгүүр алтан шаргал зөгийнүүд эргэлдэж, амт төгөлдөр балын охинд хөлчүүрэнхэн:

	 

	Асрал төгс наран та

	Амь, амьдралын жаргалант булаг аа!

	Ерөөл төгс үйл бүтээл минь

	Ертөнцийн сайн сайхны төлөө еэ!

	 

	гэж дуулалдах нь зуны бүлээн агаарт дуурсан, Улаахан цээжит, тогойлон бялзуухай хүртэл сэрээд, нарийхан хөл дээрээ дэнжгэнэн тэнцэж баяслын дуугаа өргөх нь энэхэн хорвоогийн амьдрал даанч сайхан гэдгийг хүмүүнээс ч илүү мэдэж мэдэрч байх шиг санагдана!

	Бүхнээс түрүүлж тогойлон бялзуухай нарыг угтана. Энэхүү шувууны цээжний өрвөлөг өд үүрийн туяаны өнгөтэйн учир алсын хүйтэн орос оронд5 «Туяахан» хэмээн нэрийдэх буюу. Хөгжилтэй алтан жигүүр шувууд бутан дундуур харайлдах нь эгээ л байдгаараа хашхичин гүйлдэх гудамжны дэггүй жаалууд шиг санагдана.

	Дэлэнчийн араас нэхэн хөөх хараацай, ураацай шувууд яг л хар сум лугаа адил цахилна. Хөнгөн хурдан жигүүртэй байх юутай сайхан!

	Эгэлгүй том аяга хэлбэртэй нарсны мөчир намилзах нь эгээ л алтан дарс нарны туяагаар бялхтал дүүргэсэн мэт.

	Хамаг л амьдралаа хөдөлмөрт зориулсан хүмүүс сэрж байна. Нэгэн насаар эл хорвоог чимэн дэгжээсэн атлаа төрөхөөс үхэх хүртэл явар ядуу хоцорсон, тийм хүмүүс сэрж байна.

	— Яагаад?

	— Чи энэ тухай том болоод л мэднэ. Хэрвээ үнэхээр мэдье гэж бодвол одоохондоо бүх баяр жавхлан, хүч чадлын эх булаг болсон нарыг л хайрлаж сур. Ингэж л чадваас чи бүх хүмүүст өгөөмөр наран мэт хэрэгтэй, хөгжилтэй, сайхан сэтгэлтэй хүн болно шүү.

	Сэрж боссон хүмүүс хөдөлмөрийнхөө талбар луу, тариан талбай руу явж байна. Тэднийг хараад наран мишээнэ. Хүмүүс, дэлхий дээр цаглашгүй их үйлс бүтээснийг ганцхан тэр л бүхнээс илүү мэднэ. Наран эхэлж харахад хов хоосон байсан хорвоо, бидний эцэг өвгөд, элэнц хуланцын уран гараар бүтээгдсэн гайхамшгаар бүрхэгджээ. Үүнийг хүүхдүүд та нар тийм ч амархан ойлгохгүй байх л даа. Энүүхэндээ л гэхэд тоглоомоос аваад кино урлаг хүртэлх бүхий л сайн сайхан зүйлсийг хүмүүс бүтээжээ.

	Биднийг хүрээлэн буй бишрэн дээдлэм энэ их бүтээлийг манай өвөг дээдэс хэчнээн гайхамшигтай уран тансаг цогцлуулаа вэ?

	Энэ бүхнийг эргэцүүлэн бодоход ядаж цөхөх юмгүй. Энэхэн хорвоо дээр хүмүүс хэрхэн аж төрж, ажиллаж тэмцэж ирэв гэдгээс өөр сайхан үлгэр огт байхгүй ээ!..

	Тарианы хашаанд сарнай туяарч, хаа сайгүй цэцгүүд инээмсэглэнэ. Тэдний бараг нь гандсан ч гэлээ цэнхэр тэнгэр, алтан нарыг цугаар цугаараа л баясан ширтэнэ. Цэцэгсийн хилэн дэлбээ сэрчигнэн дулаан цэнхэр тэнгэрээр ;үүрэн тансаг үнэр анхилахад:

	 

	Хагдарч гандлаа ч гэсэн

	Цэцгүүд үнэхээр сайхан, сайхан

	Хагацаж саллаа ч гэсэн

	Ямагт бид хайрлана, хайрлана...

	 

	гэсэн уяхан дуу цуурайтна.

	Үд боллоо!

	Хүүхдүүд та нартаа өдрийн мэнд дэвшүүлье. Та нарын амьдрал аз жаргалтай өдрүүдээр дүүрэн байх болтугай!

	Эл өгүүллэгийг би гунигтайхан аясаар бичлээ.

	Одоо яая гэх вэ дээ! Ер нь тэгээд бүстэй хүүхэд дөч хүрэхээрээ жаахан гунигтайхан болчих юм шив дээ.

	
ХӨВҮҮН

	Нэн энгийн эл өчүүхэн түүхийг өгүүлэхэд хэцүү байна.

	Орь залуухандаа би хавар, зуны ням гарагийн өглөө, гудамжныхаа жаалуудыг цуглуулаад ой, тал руу дагуулан оддог сон. Шувууд лугаа хөгжөөнтэй тэр бяцхан амьтадтай ханилан явна гэдэг тун ч аятайхан сан.

	Хотын тоос тортогт явцуу гудамжийг орхин явахдаа тэд ч мөн л дуртай байсан ажгуу. Ижий нар нь тэдэнд зүсэм зүсэмхэн талх өгнө. Явах өдрөө би аль болох амттай хүнс худалдан авч, морин шилэнд исгэс дүүргэнэ. Ингээд л бодох, санаа зовох юмгүй тэр бяцхан хурга шиг амьтдыг хотын гудамж, тал дундуур эгээ л малчин мэт элдэн тууж хаврын гоёлоо хэдэрсэн уяхан ногоон ойд аваачдаг байж билээ.

	Бид ихэвчлэн өглөөгүүр, мөргөлийн эхний хонх цангинахад л хотоос гарах агаад, хонхны нүргээн, хүүхдүүдийн хөлөөр боссон шороон үүл үдэн хоцордог сон.

	Цуцталаа наргиж наадсан найз нар маань жин үдийн халуунд ойн цоорхойд цугларч, авчирсан жаал агуу хүнснээсээ амсана. Төд удалгүй л шид мод, бөөрөлзгөнийн төглийн сүүдэрт багачуул нь нойрсоно. Харин арай ахмад, арваад настай жаалууд намайг тойрон шаваад сонин хачин юм ярьж өгөөч гэцгээнэ. Би их л баясгалантайгаар, эгээ л өөрсдийнх нь хөөрөлддөг янзаар ямар нэгэн зүйл бурж гарна даа.

	Эрдэм чадалтай хэмээн биеэ дөвийлгөх дуртай орь залуу насны инээдтэйхэн онгон зангаар бус, өөрийгөө ухаантнуудын дунд суугаа балчир жаал мэт санадаг сан.

	Хаврын тэнгэр биднийг нөмрөн цэнхэрлэж, хажууд минь цэцэн цэлмэг модод дүнсийнэ. Салхи зөөлөн шивнэж дэгдэхүй ойн анхилуун сүүдэр найгаж, мөнөөх л нам гүм байдал сэтгэлийн цэнгэл хөдөлгөнө.

	Цэнхэр тэнгэрт цагаан үүлс нүүдэллэнэ. Нарны илч төөнөсөн газраас тэнгэрийг ажваас хүйтэн санагдах авч, тэнд үүлс хайлан сэмжрэх нь гайхалтай.

	Нэгэн өдөр баахан хүүхэд дагуулаад хотоос гарч, тал тийш явж байтал уранхай цамцтай, туранхай царайтай, хар хөмсөгтэй, хөл нүцгэн яг л хурганых шиг бужгар үстэй, огт үзээгүй еврей хүүхэд дайралдсан юм.

	Ямар нэгэн зүйлд сэтгэл нь түгшсэн өлсгөлөн цонхигор тэр жаалын саяхан уйлснаасаа болж зовхи нь улайж, нуухтсан бүдэг хар нүд тодхон дүрлийнэ.

	Баахан хүүхэдтэй гэнэт тулгарсандаа балмагдсан тэр хөвүүн өглөөний хүйтэн шороо манарган замын голд зогтуссанаа, хөөрхөн шөмбөгөр, бараан уруулаа хагас нээж, агшин зуур явган хүний зам дээр үсрэн гарав.

	— Наадахаа, бариад ав! Буруу номтныг! Буруу номтныг бариад ав! гэж хүүхдүүд цовоо цолгин хашхиралдана.

	Гараа ардаа нууж, мөрөөрөө хашаа налан, хүүхдүүдийн хашхиралдах дуун, элэг доог дунд зогсох тэрхүү жаалын том нүдтэй туранхай царай айснаасаа болж цайран уруул нь чичирхийлнэ.

	Түүнийг одоохон зугтана даа гэж би бодож байлаа.

	Гэтэл тэр ер бусын тайван дуугаар:

	— Та нарт би илбэ үзүүлэх үү? хэмээн тодхон агаад ухаалаг хэлэв.

	Энэ нь түүний биеэ хамгаалах арга заль гэдгийг би таамагласан бөгөөд тэр үгийг сонссон багачуул их л хүлцэнгүйнхээр ухран зогслоо. Харин томоохон хүүхдүүд мөнөөх жижигхэн еврейг итгэлгүй, сэжигтэй, хэрцгийхэн ширтэнэ.

	Манай гудамжныхан юм л бол өөр гудамжны хүүхдүүдтэй муудалцаж, эрх омгоо үнэн голоосоо дээдлэх боловч, харин нөгөө талынхныхаа тийнхүү эрхийг ер тоодоггүй байсан юм.

	Багачуул эл саналыг уриалагхан зөвшөөрч:

	— Алив үзүүл, үзүүл! гэж хашхиралдав. Гоолиг биетэй, туранхай хөвүүн хашаанаас холдсоноо гэдрэг сурамгай үсэрч хоёр гар дээрээ годройтон хөлөө савлаад, 

	— Хубай гэж өөрийгөө урамшуулан хашхирлаа.

	Тэр загас шиг шаламгайгаар биеэ эргэлдүүлэн наадна.

	Цамц, өмдний нь цоорхойгоор туранхай боровтор бие гэрэлтэх агаад дал, өвдөг, царвууны нь яс ёрдолзон зураалзна. Эгмийн нь яс эгээ л хазаарын амгайвч адил гүрийх ажээ.

	Хэрвээ эл хөвүүн дахиад л үсрэх юм бол хэврэгхэн яс нь будаа болчих юм шиг санагдана.

	Эцсийн хүчээ шавхан зүтгэх түүний цамцны ар хөлсөнд нэвтэрчээ. Нэгэн сурмаг хөдөлгөөн хийснээ тэр бээр хүүхдүүдийг хайхрамжгүй, үхээнц инээмсэглэн ажиглав. Өвдсөнөөсөө болж хүүхэн хараа нь томрон, хачин жигтэй татвалзах хүүхдийнх гэмээргүй нүдийг нь ажиглахад аймаар байлаа.

	Түүний дориун хөдлөхөд нь бахархаж, алдахад нь гутарч, эвгүйдэхэд нь дуу алдан цөхөрч, атаархан дуурайж шороон дээр тонгорцоглон хөлбөрч байгаа хүүхдүүд еврей жаалыг уухайлан хөхүүлнэ.

	Сонирхолтой дасгалаа тэр гэнэт зогсоож, хэзээ язааны жүжигчин мэт элэгсэг харцаар хүүхдүүдийг таалан:

	— Одоо надад ямар нэгэн юм өг! гэж хэлэхэд мөнөөхөн хөгжилтэй мөч хоромхон зуур хийсэн одов.

	Нам гүмийг хэн нэг нь эвдэн:

	— Мөнгө үү? гэхэд, 

	— Тийм гэж еврей хөвүүн хэнэггүй хариуллаа.

	— Хүүе хараач ээ!

	— Мөнгөний төлөө бол бид ч гэсэн ингэж дөнгөнө шүү дээ! хэмээн хүүхдүүд шуугилдав.

	Эл гуйлт бяцхан үзэгчдэд, жүжигчинд дайсагнах, хайхрамжгүй хандах сэтгэлийг төрүүлсэн бөгөөд тэд еврей хөвүүнийг харааж, элэг доог хийсээр ой руу одлоо.

	Энэ хүүхдүүдэд сохор зоос ч байгаагүй нь мэдээж бөгөөд харин надад долоохон мөнгө явсан юм. Шороотой алган дээр нь хоёр зоос тавихад тэр хүү хуруугаараа тарааж үзсэнээ урамтай инээмсэглэж:

	— Гялайлаа! гэж хэлээд эргэж явахад нь ажвал цамцны нь ар талд хар толбо сууж даланд нь наалдсан байв.

	— Зогс, энэ чинь юу вэ? гэж намайг хэлэхэд тэр эргэж ширтсэнээ ялдамхан мишээж:

	— Энэ нуруун дээрх үү? Дүүжин дээрээс бид уначихсан юм. Аав хэвтэрт байгаа, би аль хэдийнээ эдгэрчихсэн... гэж тэр хариуллаа.

	Би цамцыг нь сөхөж харав. Зүүн далнаас нь ташааг нь хүртэл авах юмгүй зулгарсан байх агаад даарьтаж тавласан шархнаас нь хэд хэдэн газар шингэн улаан цус шүүрч байв.

	— Одоо өвчин байхгүй ээ! Хааяа л жаахан чинэрдэг юм гэж хэлээд еврей хөвүүн инээмсэглэв.

	Яг л баатар эр шиг эрэлхгээр тэр намайг ширтэж, эрийн цээнд хүрсэн хүний нухацтай дуугаар:

	— Намайг та зөвхөн өөрийнхөө л төлөө олз хайж яваа гэж бодов уу? Үнэндээ үгүй шүү! Аав маань цаашдаа ер нь ажиллаж чадах эсэхийг бүү мэд. Бяц унасан юм. Ээ зайлуул даа, еврейчүүд гэж!.. Цугаараа л биднийг дооглон доромжилно... За баяртай гэлээ.

	Тэр эцсийнхээ өгүүлбэрийг баясгалантайяа инээмсэглэн, цовоо цариун хэлэв.

	Тэгснээ бужгар толгойгоо над руу дохиод олон шилэн нүдтэй жижигхэн байшингуудын дэргэдүүр шаламгайлан одлоо. Байшингууд шилэн нүдээрээ түүнийг амарлингуй ширтэнэ.

	Үнэндээ энэ түүх маш энгийн байгаа биз дээ?

	Амьдралынхаа хүнд өдрүүдэд би нэг бус удаа тэр хөвүүний зориг золбоог бахархан дурсдаг байлаа.

	Өнө эртний ард түмний буурал тэргүүн дээр цусны өшөө, энэлэл шаналал, уй зовлон хуралдсан эл гашуун өдрүүдэд тэр хөвүүнийг би тодхон санаж байнам. Амьдралын бат итгэлгүй боолын мөлүүн тэсвэр бус, харин ялалтдаа бүрэн итгэсэн хүний эр зориг, эрдэм чадал тэр хөвүүнд бүрэн цогцолсон мэт санагддаг билээ.

	 


МИША

	Д. Даваашаравын орчуулга

	 

	Миша сав л хийвэл ямар нэгэн зүйл хийхийг хүсэж ийш тийш харайж цовхчсон тогтвор муутай жаал байв. Хэрэв түүнийг гэрээс нь гаргахгүй бол том улсын хөлд яг л удган ээрүүл мэт эргэлдэн өнжинө.

	Томчуул үргэлж л нэгэн хэвийн уйтгартай ажлаар оролдож суудаг завгүй улс гэдгийг хөвүүд, охид андахгүй. Тэгээд ч тэд «Битгий саад болоод бай!» гэж хүүхдүүдийг үргэлж л уурсан зандрах буюу.

	Мөнхөд л ямар нэгэн юм оролдож суудаг ээж, өдөржин өрөөнийхөө мухарт бүгж, уйтгартай байхаас аргагүй зузаан зузаан ном туурвин суудаг аав хоёроосоо Миша эл үгийг залхтлаа сонсжээ.

	Ээж нь яг л хүүхэлдэй шиг нэн хөөрхөн, аав нь ч бас тиймэрхүү боловч хүүхэлдэйтэй огт адилгүй, ер нь л энэтхэг хүнтэй төстэй байлаа.

	Хавар болохын өмнөхөн тэнгэр муухайрч, өдөр бүр бороо цас орж гэрээс гарах аргагүй болсон учир аав, ээж хоёрынхоо ажил төрөлд Мишагийн саад болох нь бүр ихсэв. Нэгэн удаа аав нь түүнээс:

	— Миша, чи их уйдаж байна уу? гэж асуухад, 

	— Яг л тооны хичээл шиг гунигтай байна! гэж Миша хариуллаа.

	— Чи эл дэвтрийг ав, тэгээд өөртөө тохиолдсон сонин сайхан юм бүрийг бичээд бай. Ойлгов уу? Үүнийг «Өдрийн тэмдэглэл» гэдэг юм. Ингээд чи өдрийн тэмдэглэл хөтөлдөг хүн болно гэхэд Миша дэвтрийг нь аваад, 

	— Сонин сайхан зүйл гэж юуг хэлдэг юм бэ? гэж асуув.

	— Би мэдэхгүй! гэж эцэг нь тамхи татангаа хариуллаа!

	— Яагаад мэдэхгүй байгаа юм бэ?

	— Яах вэ дээ, би багадаа сурлага муутай, юм болгоныг л гайхан тэнэг юм асуудаг хүүхэд байсан болохоороо ер нь юу ч бодох завгүй байсан юм. Ойлгов уу? За одоо яв гэлээ.

	Аавынхаа битүү егөөдөж байгааг ойлгосон Миша гомдмоор байсан боловч, аавынхаа дөлгөөхөн инээмсэглэхийг харахад урамшиж, 

	— Сонирхолтой зүйлийг хэн хийх вэ? гэв.

	— Чи өөрөө л хийхгүй юу гэж эцэг нь хэлээд, — За яв, яв! Надад бүү саад бол! гэж хэллээ.

	Миша өрөөндөө орж, ширээн дээр дэвтрээ тавиад бодолхийлж, эхний хуудсан дээр:

	 

	«Инэ» өдрийн тэмдэглэл

	Аав надад сахан дэвтэр өгөв.

	Хэрвээ би хүссэн бүхнээ л бичвэл улам ч сонирхолтой болно» 

	 

	гэж бичлээ.

	Бичиж дуусаад бодолхийлж, өрөөгөө тойруулан харахад бүх зүйл нь ижил дасал болсон хэвээрээ л байх ажээ.

	Миша дахиад л аав руугаа очиход, эцэг нь их л ёозгүй угтаж:

	— За эргээд л ирэв үү?

	— Хараач, аав аа!  гэснээ тэр дэвтрээ өгч, — Би үүнийг бичсэн юм. Болж байна уу? гэж нэмж хэлэв.

	— За, за  гэж аав нь төвөгшөөмгүй хэлснээ, — Зөвхөн «Энэ» гэж бичихэд л «Э»-гээр эхэлж бичих ёстой. «Сахан» дэвтэр биш «Сайхан» ойлгов уу? За яв! гэж хэллээ.

	— Тэгвэл өөр юу гэж бичих вэ? гэж Мишаг бодлогошронгуй асуухад, 

	— Юу хүссэн бүхнээ л бич! Ямар нэгэн юмны тухай бодож байгаад... Шүлэг ч хамаагүй бич!

	— Аль шүлгийг вэ?

	— Аль гээд байх юм алга, өөрөө л зохиохгүй юу? Больж үз. Би бүр залхчихлаа! гэснээ эцэг нь түүнийг хөтөлж гаргаад хаалгаа чанга гэгч нь хаачхав. 

	Ингэж хэрцгий авирлахад нь Миша өөрийн эрхгүй гомдлоо. Тэр ширээнийхээ ард дахин сууж, дэвтрээ эргүүлж үзсэнээ, «Өөр юу бичих вэ?» гэж бодов. 

	Уйтгартайнхан л байлаа. Хоолны өрөөнд ээж нь цагаан хэрэглэл тоолж янзална. Сонин сайхан зүйлсээр үргэлж дүүрэн байдаг хоолны өрөөнд ч орох зориг хүрсэнгүй. Гадаа бороо орж, будан татна.

	Өглөөний арван цагаас арван таван хувь өнгөрч байгааг харснаа Миша гэнэт дөлгөөхөн инээмсэглэж:

	 

	Хананд өлгөөтэй цаг дүүжийнэ

	Харин зүү нь сахал шиг сөрвийнө

	 

	гэж толгой холбон бичив.

	Гэнэт шүлгийн мөр олсондоо тэсгэлгүй баярласан Миша хоолны өрөө рүү чавхдаж:

	— Ээж ээ, ижээ! Шүлэг зохиочихлоо. Хараач ээ! гэж хашхирлаа.

	— Ес... гэснээ эх нь амны алчуур эвхэж, — Битгий саад болоод бай! Арав, арван нэг... гэж тоолов.

	Миша нэг гараараа эхийнхээ хүзүүгээр тэвэрч, нөгөө гартаа барьсан дэвтрээ бараг л хамарт нь тулган:

	— Ээж ээ! Та хараач...

	— Арван хоёр... Ээ бурхан минь, чи намайг шалан дээр унагах нь!.. гэж ээж нь дуу алдлаа.

	Гэлээ ч гэсэн ээж нь дэвтрийг авч шүлгийг нь уншсанаа, Мишагийн урмыг хугалж:

	— Аав чинь л хэлж өгсөн биз!

	Тэгээд ч «хананд» гэдэг үгийн дагавар ямар ч тохиолдолд олон тоог заах ёстой гэхэд, 

	— Шүлэгт үү дээ! гэж Миша лавлав.

	— Тийм ээ, шүлэгт ч ялгаагүй  гэснээ, ээж нь, — Бүү саад бол, явж ажлаа хий гэлээ.

	— Ямар ажил вэ?

	— Яах вэ шүлгээ л бичихгүй юу...

	— Яаж?

	— Өөрөө л бод. 

	 

	Угийн өлгөөтэй цаг уянгаланхан урсана... 

	 

	ч гэх юм уу. Ингээд л бичээд байхад шүлэг болно шүү дээ.

	— За, за гэж Миша дуулгавартайхан хэлээд өрөө рүүгээ орлоо. Тэр ээжийнхээ үгийг дуурайж:

	 

	Ханын цаг уянгаланхан урсана 

	 

	гэж бичсэнээ цааш нь бодоод бодоод бодын шийр дөрөв болоход зөвхөн хуруугаа будаад зогсохгүй, бэхээр оочин сахал тавилаа.

	Гэнэт түүнд хэн нэгэн хүн хэлж өгсөн юм шиг дөрөв дэх мөр орж ирэх нь тэр ээ:

	 

	Харин би гунигланхан уярна!

	 

	Миша үнэнхүү уйтгартай байснаа харин дөрөв дэх мөрийг бичингүүт л сэтгэл нь сэргэж, тэр ч битгий хэл хамаг бие нь халуу оргих шиг болов.

	Тэр ухасхийн аав руугаа хар хурдаар очсон боловч хэрсүү эцэг нь аль эрт хаалгаа түгжчихжээ.

	Миша хаалгыг нь тогшиход, 

	— Хэн бэ? гэх эцгийн нь дуу бүдэг сонсогдов.

	— Би! Хаалгаа хурдан онгойлгооч, маш сайхан шүлэг биччихлээ! гэж Миша золбоотойнхон өгүүллээ.

	— Баяр хүргэе, үргэлжлүүлээд л бич гэж эцэг нь бувтнав.

	— Үгүй ээ, би танд уншиж өгмөөр байна!

	— Дараа л унш!..

	— Одоо л уншина!

	— Миша минь больж үз!

	Миша бөхийж үүдний цоожны нүхээр шүлгээ уншлаа. Яг л гүн худаг руу хашхирсан мэт болов. Эцэг нь огт юм хэлсэнгүй.

	Эл удаа Миша аавдаа голоо тасартал гомдож өрөөндөө буцаж орлоо. Тэр цонхны хүйтэн шилэнд духаа нааж хэсэг зогссоноо ширээний ард сууж бичих юмаа бодов.

	«Хэрвээ өдрийн тэмдэглэл хөтөлбөл сонирхолтой болно гэж аав намайг хуурчээ. Энэ нь намайг өөртөө саад болгохгүй л гэсэн арга болохыг би ойлгов. Ээжийг уурлахад аав түүнийг галзуурсан эм тахиа гэдэг. Өөрөө ч гэсэн тийм л юм байна л даа. Өчигдөр орой янжуурынх нь мөнгөн хайрцгаар тоглоход тэр ээжээс ч илүү уурласан. За даа, тэр хоёр ч адилдаа адил, годилдоо годил хүмүүс. Нөгөөх дуулдаг Нина Петровнаг аяга хагалахад энэ ч яах вэ гэж хоёулаа хэлдэг атлаа, намайг ямар нэгэн юм хагалахад ёстой л далан долоон үг яншиж гардаг шүү дээ» гэж Миша бодлоо.

	Шударга зөв харьцаж чаддаггүй аав, ээж хоёрынхоо тухай нэхэн бодохдоо тэр арай л уйлчихсангүй.

	Тийм сайн улс атлаа хүүгийнхээ өмнө биеэ авч явж чаддаггүй... гэж санах тусам Мишагийн гол харлалаа.

	Цонхны дэргэд түүнийг дахин очиход байшингийн мөг дээр суусан нойтон бор шувуу ямар нэгэн юм зулгааж байв.

	Өднийхөө зөөлөн үсийг шар хошуугаараа засан гоёж гоодохыг нь Миша удаан ажиглав. Хошууны нь аясаар боссон үс яг л аавынх нь сахал шиг сөрвийнө.

	Үүнээс үүдлэн:

	 

	Шувууны хөл туяхан

	Чүдэнзний мод шиг нарийхан 

	Нүд нь яг л өлбөн шиг

	Өд нь харин сахал шиг

	 

	хэмээн шүлэглэн бодсон боловч цааш шүлэг бичих сонирхолгүй болжээ.

	Миша их л бахархалтайгаар ширээнийхээ ард тухалж саяныхаа шүлгийг бичээд үргэлжлүүлэн:

	 

	«Шүлэг бичих амархан юм. 

	Аливаа зүйлийг сайн ажиглах л хэрэгтэй. Ингэж л чадвал шүлэг өөрөө урсаад ирнэ. 

	Аав яах вэ, сүр бадруулж л байг. Би түүнээс ч илүү шүлэглэсэн юм бичнэ. Цэг тэмдгийг хэрэгтэй газар нь тавьж олон тооны дагаврыг зөв залгаж сурна. Жааз, ээж, хутагтай, хатагтай гэдэг үгээр ч шүлэг зохиож болох байна. Харин би тэгэхийг хүсэхгүй байна. 

	Шүлэг, өдрийн тэмдэглэл хоёрын алийг нь ч би бичихгүй. Хэрвээ л та нарт сонирхолгүй бол надад ч бас онцгүй. Ийм ч учраас намайг бич гэж албадсаны хэрэггүй. 

	Битгий л над руу давшилж үзээрэй» 

	 

	гэж бичлээ.

	Ингээд Миша тэсгэлгүй их уйтгарлаж эгээтэй л уйлчихсангүй. Чингэтэл энэ үеэр түүний багш, жижиг биетэй, улаан хацартай, хөмсгөн дээрээ сувдан дусал шиг мэнгэтэй Ксения Ивановна орж ирэн, 

	— Сайн уу? гэж мэндэлснээ, — Чи ямар их хямсгар болчих оо вэ? гэж лавлан асуулаа.

	— Надад бүү саад бол!  гэж Миша хөмсгөө атируулан, аавынхаа хоолойгоор хэлснээ, 

	 

	«Багшийг аав “хүүхэлдэйгээр л тоглож баймаар шантгар хамартай охин” гэдэг юм» 

	 

	гэж дэвтэртээ бичив.

	— Чи юу бол оо вэ? гэж багш нь гайхан асууснаа, хүүхэлдэйнх шиг гараараа улаан хацраа илж, — Чи юу бич ээ вэ? гэлээ.

	— Хэлж болохгүй! гэж Миша хариулаад, — Сонирхолтой зүйл, бодож байгаа юм бүхнээ бич гэж аав надад айлдсан юм гэв.

	— Тэгээд чи ямар сонин сайхан зүйл бод оо вэ? гэж багш нь дэвтрийг нь ажиглангаа асуулаа.

	— Одоохондоо онц гойд юмгүй, зөвхөн шүлэг л... гэж Миша хариулав.

	— Алдаа... бас л алдаа! гэж багш нь дуу алдаад, — Шүлгийг мэдээжээр аав чинь л зохиогоо биз...

	Миша дахиад л гомдож, “юу гэсэн үг вэ? Хэн ч надад итгэхгүй юм” гэж бодоод багшдаа:

	— Хэрвээ тийм л юм бол дахиад би хэзээ ч бичихгүй!

	— За яагаад?

	— Ийм учраас л бичихгүй!

	Энэ үед багш эмэгтэй өөрийн тухай бичсэнийг уншиж, толинд харан байж, ичиж улайн мөн л гомдож:

	— Аа чи, миний тухай бич ээ юу? Аав чинь нээрээ ч ингэж хэлсэн үү?

	— Та, түүнийг өөрөөсөө айна гэж бод оо юу? гэж Миша асуулаа.

	Багш бодлогоширч дахин тольдоод, 

	— Хичээл хийхийг хүсэхгүй байна уу? гэв.

	— Хүсэхгүй л байна.

	— Тийм байж. Энэ талаар ээж чинь юу бодож байгаа юм бол доо? Асууя! гээд гарлаа.

	Миша араас нь харж:

	 

	«Би яг л аав ээждээ эрхэлж байгаа юм шиг Ксения Ивановнад ихэрхэж орхив. За яах вэ тэр надад саад болохгүй л байвал барав. Эд нар намайг хайрласан ч яалаа, хайрлаагүй ч яалаа. Дараа багшаасаа уучлал гуйгаад би бас л тэмдэглэлдээ бичнэ. Тэр үед яг л аав шигээ бүтэн өдөр, хэнд ч харагдахгүй сууж бичнэ. Чихэр, жигнэмэг өгсөн ч гэсэн үдийн хоол идэхгүй. Ер нь шөнөжингөө л бичээд л бичээд л байна. Ээж өглөө надад яг л аавд хэлдэг шигээ би зовж гүйцлээ, мэдрэлийн өвчтэй болох нь гээд уйлсан ч хамаа алга. Эд нар намайг хайрлахгүй байсан ч яах вэ» 

	 

	гэж бичлээ.

	Түүнийг бичиж дуусангуут л өрөөнд нь Ксения Ивановна ээж хоёр нь орж ирэв. Дэвтрийг ээж нь дуугүй авч үзээд уярангуй мишээж:

	— Ээ бурхан минь! гэж дуу алдан, — Юу гэсэн үг вэ? Эцэгт нь үзүүлэхээс! гэв.

	Ээж дэвтрийг нь аваад гарлаа.

	«Шийтгэнэ дээ!» гэж Миша бодсоноо багшаасаа:

	— Ховло оо юу? гэв.

	— Хэрвээ чамайг дуулгавартай байхгүй л бол...

	— Би ямар номхон морь юм уу?..

	— Миша! гэж багшийг зандрахад, 

	— Би сурч чадахгүй, бүр юу ч бодож, бичиж чадахгүй... гэж Миша уурсан хэлэв.

	Тэр цааш нь олон юм хэлж чадах байсан боловч үйлчлэгч бүсгүй орж ирээд

	— Аав чинь дуудаж байна! гэж уламжлав.

	— Хүү минь сонс! гээд аав нь живэр сахлаа хөдөлгөхгүйн тулд алгаараа дарж, нөгөө гартаа Мишагийн дэвтрийг базаад, — Нааш ир! гэлээ.

	Аавын нь бор нүд хөгжилтэйеэ гялалзаж, буйдан дээрх дэрэн дээр толгойгоо тавин хэвтэж байгаа ээжийн нь мөр чичрэн хөхөрч, инээж байгааг харсан Миша «шийтгэхгүй нь» гэж бодлоо.

	Аав нь түүнийг урдаа суулгаж өвдгөөрөө хавчаад, хуруугаараа эрүүнээс нь татан өлийлгөөд:

	— Чи ихэрхэж л байна уу?

	— Тийм. 

	— Яагаад?

	— Ингээд л

	— Уухай, чухам яагаад?

	— За би мэдэхгүй л байна шүү гэж Миша хэлснээ, — Ээж та хоёр намайг тоохоо боль, багш ч гэсэн больж үзэг!.. гэлээ.

	— Чи гомдчихоо юу? гэж аав нь зөөлөн асуув.

	— Тэгэлгүй яах вэ...

	— За чи битгий тунирх! гэж аав нь дотнохон өгүүлээд,  — Ээж бид хоёр чинь чамайг гомдоогоогүй. Харж байна уу? Ээж чинь буйдан дээр өнхрөн хөхөрч байна. Би ч гэсэн дараа нь инээнэ...

	— Юу нь тийм инээдэмтэй байгаа юм бэ? гэж Миша шалгаав.

	— Учрыг нь би чамд дараа хэлье.

	— Яалаа гэж дээ? гэж Миша албадав.

	— Маш инээдэмтэй байгаагаа чи мэдэхгүй байна гэж үү?

	— Өө яах вэ! гэж Миша итгэлгүйхэн хэллээ.

	Аав нь түүнийг өвдөг дээрээ суулгаад, чихэнд нь:

	— Алив хө, бодолтойхон ярилцъя, тэгэх үү! гэж шивнэв.

	— За! гэж Миша зөвшөөрснөө хөмсгөө зангидав.

	— Хэн ч чамайг гомдоогоогүй. Энэ муухай тэнгэр л чамайг залхааж байна. Мэдэв үү? Хэрвээ хавар нартай, тэнгэр сайхан байсан бол чи гадаа тоглоод л, бүх юм л сайхан байх байсан! Харин тэмдэглэл дээрээ л чи дэмий юм бичиж дээ!..

	— Та өөрөө л бич гэсэн шүү дээ! гээд Миша мөрөө хавчив.

	— За хүү минь, би чамайг дэмий балай юм бич гээгүй!

	— Тийм ч байж магадгүй  гэж Миша зөвшөөрснөө, — Ийм дэмий юм чухам хаанаас гарав гэдгийг би ч өөрөө ойлгохгүй байна гэж өгүүллээ.

	— Гараад л ирж дээ, хүү минь! гэж хэлээд аав нь толгойгоо сэгсрэв.

	— Аав аа, таныг юм бичиж байхад ийм дэмий балай юм орж ирдэг үү? гэж Миша лавлав.

	Цай гэнэт оргисон юм шиг ээж нь ухасхийн гарахдаа инээд алдах нь яг л данх даргилах шиг сонсогдов. Инээдэмтэй юмтай учирснаа ээж нь харуулах хүсэлгүй байна гэдгийг Миша ойлголоо.

	“Энэ томчуул ер нь их зарчимч улс шүү!” гэж тэр бодов.

	Аав нь ч гэсэн инээд алдчих шахаж, хацраа улайтал түмбийлгэн сахлаараа оролдон, хамраа шуухитнуулж суулаа.

	— Надад ч гэсэн заримдаа дэмий балай юм бодогддог л юм. Бүх зүйлийг үнэн сонирхолтой бичнэ гэдэг хүнд ажил. Шүлгийг ч харин чи муугүй бичиж шүү! Бусад нь л шал хэрэггүй юм болж дээ.

	— Яагаад? гэж Миша шалгаав.

	— Дэндүү зэрлэг юм. Намайг ч шүүмжилдэг, ер нь бүх юмыг өөлдгийг чинь би мэдэхгүй шүү. Үүнийг өөрөөрөө л эхлэх хэрэгтэй. Чи эхлээд л өөрийгөө сайн шүүмжил. Хэрвээ үүнийг хэрэггүй гэж үзвэл өдрийн тэмдэглэл хөтлөхөө больсон чинь дээр гэв.

	Аавынхаа өмнөх цаасыг Миша улаан, хөх өнгийн харандаагаар будаж сууснаа:

	— За больё, энэ чинь ч ном сурахтай адил уйтгартай ажил юм. Өдрийн тэмдэглэл хөтлөх саналыг та л өөрөө гаргаж «Бич, сонирхолтой болно» гэсэн шүү дээ. Би бичлээ, харин олигтой юм болсонгүй. Аав аа, өнөөдөр хичээл давтахгүй байж болох уу?

	— Яагаад? гэж аав нь асуулаа.

	Ксения Ивановнатай тооцоо бодсон дээр.

	— Болох л юм гэж аав нь дуртай зөвшөөрснөө, — Харин чи бид хоёр багшаасаа уучлал гуйх ёстой. Гэхдээ түүний тухай юу ярьж, юу бичсэнээ дурдах хэрэггүй, за юу? гэв.

	Аав нь босож түүнийг хөтлөн өрөөн дотуур холхисноо:

	— Тэр бүсгүй жаахан шонтгордуу хамартай нь үнэн. Гэхдээ энэ тухай дурдахгүй л байсан нь дээр. Тэр хүнд нэгэнт л заяагдсан хамрыг засаж болохгүй шүү дээ. Жишээлбэл чиний хамар, нүүр аман дээрх сэвхийг хараад «Цоохорхон» гэж шоолбол чи дуртай байх уу?

	— Дургүй байна л даа гэж Миша зөвшөөрлөө.

	Миша өдрийн тэмдэглэл хөтөлсөн тухай сонин түүх ингэж л төгссөн юм.

	 

	Д. Даваашаравын орчуулга

	 


«БЭЭЛИЙНХЭН ЧИНЭЭ!»

	Д. Даваашаравын орчуулга

	 

	«Биеэр, бээ-лийнхэн чинээ амьтан байлаа л!..»

	Энэ өгүүлбэрийг санах бүр нисэн одсон он цагийн гүнээс, насан өтөл хоёр хөгшний харалган дөрвөн нүд хайр харамслын эелдэгхэн харцаар мишээх нь үзэгдэж: «Тэр охин» бээлийнхэн чинээ амьтан байсныг ам нийлэн өхөөрдсөн дуу нь сонстох шиг болном.

	Энгүй уудам ч, энэлэл уйтгар дүүрэн эх орныхоо энхэл донхол харгуйгаар бэдрэн хэсэхдээ үзсэн арван сарын явдлаас арай дөнгүүр нь болох энэхүү дуртгал урам сэргээнэ...

	 

	 

	Задонскоос Воронеж орох замдаа өвгөн, эмгэн хоёр мөргөлчнийг би гүйцэж очсон юм. Тэр хоёрын насыг нийлүүлбэл элбэгхэн зуун тавь хүрэх бололтой. Замын улайссан тоосыг маналзтал гутлаа чирч, эв хавгүй агаад удаан алхална. Тэр хоёрын зүс царай, өмссөн зүүснийг ажваас нэг л аягүй үзэгдэж, юутай ч гэсэн жигтэйхэн холоос яваа нь илхэн.

	— Эзэнтний өршөөлөөр бид чинь Тобол мужаас гарсан улс л даа... хэмээн өвгөний өгүүлэх нь миний тааврыг нотлов.

	Тэгтэл ч эмгэн цагтаа цэв цэнхэрхэн байсан болов уу гэлтэй дөлгөөн нүдээр намайг таалан инээмсэглээд, 

	— Өвгөн бид хоёр Халзан суурины нэгэн тохойгоос яваа л даа гэж амьсгаадан өгүүллээ.

	— Ээ хөөрхий, ядарч явна уу?

	— Бид үү? Гайгүй ээ! Тэнгэрийн тааллаар мөлхөж л явна.

	— Та хоёр буян хийх гэж явна уу, насаа даатгах гэж явна уу?

	— Буян үйлдэнэ ээ, дүү минь. Киев Соловецийн шүтээнд буян амласан юм л даа... гэж өвгөн хэлээд, — Эмгээн, сууж амьсгаагаа жаахан дарах уу даа! гэв.

	— Тэгье! гэж эмгэн нь ч уриалагхан зөвшөөрлөө.

	Тэгээд бид замын дэргэдэх хөгшин цагаан уд модны сүүдэрт суув. Өдөр халуун, өндөр тэнгэрт бүртийх ч үүлгүй, урд хойно могой шиг мушгирах зам цоном халуунд дуниартах алс руу шурган алдарна. Эргэн тойрон ажин түжин, эл хульхан. Хорчийсон хөх тариа замын хоёр талаар аг чиг үзэгдэнэ.

	— Хөрсний шим үгүй болж дээ! гэж тарианы хэдэн түрүү над руу сарвайнгаа мөнөөх өвгөн хэллээ.

	Бид газрын тухай, түүнтэй заяа нэгт тариачны догшин хувь тавилангийн тухай хөөрөлдөв. Бидний яриаг их л таалан сонсонгоо эмгэн нь хааяа нэг нухацтай үг нэмнэ.

	— Эвий минь! Амьд байсан сан бол ийм талд сэтгэл нь тэнийх сэн дээ! гэж, энд тэндээ халцарч, хатсан хөх тарианы тачир ургацыг тойруулж харангаа эмгэн өгүүлэв.

	— Ай хөөрхий, баярлах л байсан даа! гээд өвгөн толгойгоо сэгсэрлээ.

	Ингээд хоёул дуугаа хураав.

	— Та нар юун тухай өгүүлнэ вэ? гэж би асуулаа.

	Өвгөн дөлгөөхөн инээмсэглэж:

	— Бид... нэг охиныг л... гэв.

	— Манайд буусан авхай... гэснээ эмгэн санаа алдлаа.

	Мөнөөхөн хоёр намайг ширтэж, хэлцээтэй юм шиг дуу нийлүүлэн:

	— Биеэр бээ-лийнхэн чинээ амьтан байлаа л... гэж уйтгартай, удаан өгүүлэв.

	Эл ёозгүй үг миний зүрхийг шимшрүүллээ. 

	Тэр хоёр үхсэн хүний хойдохыг унших мэт сулхан гүнгэнэлдэв... Тэгснээ хоёул өрсөлдөн, бие биеийнхээ үгийг тастан, тастан ярьж эхлэхэд дунд нь суусан би дэмий л царайг нь ээлжлэн харахаас хэтэрсэнгүй.

	— Тэр охиныг мужийн цагдаа хүргэж ирээд тосгоны ахлагчид «Үүнийг нэг айлд суулга!» гэж айлдсан юм...

	— Ямар ч хамаагүй айлд байлга гэсэн үг л дээ! гэж эмгэн тайлбарлав.

	— Тэгээд манайд суулгалаа.

	— Нэг харах нь хүйтэнд царай нь улайж, чичирч байлаа...

	— Биеэр бээ-лийнхэн чинээ амьтан байлаа л!.. Бид хоёр уйлан хайлж...

	— Тэнгэр минь, хөөрхийг хаана хүргэх юм бол доо?

	— Яагаад, ямар буруу хэрэг хийлээ? гэж.

	— Сонсох нь, өнөөх маань эндэхийн хүн ажээ.

	— Орос нутгийн л хүн гэсэн үг...

	— Эхлээд түүнийг пийшин дээрээ гаргалаа...

	— Манай пийшин том ч гэж хачин, дулаан ч гэж жигтэйхэн гээд эмгэн гунигтайяа санаа алдлаа.

	— За тэгээд цайлж гарав аа, та минь...

	— Инээж байгаа гэж!..

	— Нүд нь тас хар... Яг л оготнынх шиг...

	— Өөрөө ч оготно шиг бондгорхон...

	— Цай ууж амсхийж.,.. уйлаад л... «Гялайлаа төрлүүд минь!» гэлээ шүү...

	— Тэгээд л өнхөрч гарах нь тэр!!

	— Ёстой л эхлэх нь тэр дээ!.. гэж өвгөн бардамхан хэлээд нүдээ анивчин инээмсэглэв.

	— Гэрийн дотор бондгоноод л... Үүнийг ч ингэж тавья, түүнийг ч тэгж хийе гээд л... «Хувинтай угаадас гахайд юүлж өг!» гэснээ турьгүйнхэн гараараа шүүрэн авч ухасхийсэн нь халтирч унаад, нөгөө муу гараа мөрөндөө тултал угаадсанд дүрчхэв ээ!

	Ай хөөрхий минь...

	Ингээд хоёр хөгшин хахаж цацан, ханиалгаж нулимсаа асгартал хөхрөлдөв өө.

	— Торойг яана гээч!

	— Хоншоорыг нь үнсээд л...

	— «Торой мөн ч хөөрхөн шүү!» гэнэ.

	— Долоо хоног л лав ингэж хөөцөлдсөн байх аа!

	— Заримдаа хөлсөө гоожтол....

	— Хөхрөөд л хашхичаад л, дэвхцээд л...

	— Тэгснээ царай нь барайж, дуугаа хураана.

	— Яг л үхэж байгаа юм шиг!..

	— Нулимс нь асгараад л, хамаг бие нь дагжаад л эгээ л өглөө босох гэж байгаа юм шиг урваж, хөрвөж, уйлж орилж гарна.

	— Яав, ийв? гээд эргэж тойроод байхад учир нь олдоно гэж үгүй! Заримдаа бид ч гэсэн дагаад л мэлмэрүүлчихнэ шүү дээ! Өрөвдөхдөө уйлахаас л биш яах вэ.

	— Хүүхдээрээ юм чинь дээ!..

	— Бид хоёулхнаа л даа. Нэг хүү цэрэгт, нөгөө нь алтны уурхайд...

	— Хөөрхий охин арван наймтай сан бил үү дээ!

	— Яалаа гэж, харахад арван хоёроос хэтрээгүй!..

	— Арван хоёр оо! Солиоров уу! Арай ч дээ...

	— Илүү гэх үү? Тэгнэ ээ бас!..

	— Хэвлүүхэн амьтан, бээ-лийнхээн чинээ нь түүний буруу гэж үү?

	— Би буруу гээ юу?

	— Үгүй л дээ!.. гэж эмгэн хүлцэнгүйнхэн өчив.

	Яльгүйхэн маргалдаад тэр хоёр дуугаа хураав.

	— Тэгээд юу болсон бэ дээ? гэж намайг асуухад, 

	— Тэгээд үү? Яая гэх вэ дээ! Хүү минь... гээд өвгөн шүүрс алдлаа.

	— Талийгаач болчихлоо... чичрэг өвчин тусаад! гэж эмгэн хэлэхэд үрчгэр хацрыг нь даган хоёр дусал нулимс унав.

	— Ингэсэн л юм даа, дүү минь!.. Манайд хоёрхон жил болсон...

	— Тосгоныхон цөмөөрөө л түүнийг андахгүй.

	— Юуны чинь цөмөөрөө!.. Ихэнх нь л танина. Бичиг үсэгтэй, тосгоны хуралд оролцдог, сүрхий амьтан байсан юм сан!

	— Аашийг нь яана! Бурхан л гэсэн үг. Яг л хотын авхай... Хилэн цамцтай, туузтай, шаахайтай, ном уншдаг хэр нь тариачны эгэл бор амьдралыг арван хуруу шигээ мэднэ. Ер нь л бүх юмыг мэднэ! «Чи эл бүхнийг хаанаас мэддэг юм бэ?» гэхэд «Номд л байдаг юм!» гэнэ. Үгүй ер! Өөрт нь ямар ашиг байх вэ дээ? Хүнтэй суугаад аж төрвөл л барав, гэтэл цөлөгдөөд, талийгаач болж байх...

	— Хачин шүү! Бээ-лийнхэн чинээ хэр нь бусдад ном заагаад л... Бүр өөр хэн ч чадахааргүй, хэвлүүхэн сургахыг нь яана...

	— Эрдэмтэй хүн, яая гэх вэ дээ? Хүн бүхнийг л хайрлана. Хэн өвдөнө тэнд л очно, хаана хэн...

	— Нас барахынхаа өмнөхөн ухаан алдаж... дэмийрээд л «ээж ээ, ээж ээ!» гэх нь элэг эмтэрмээр... Ухаан орох болов уу гэж бодоод ламтан залтал ирэхийн нь хооронд яваад өгөв өө...

	Эмгэн асгартал уйлах нь эгээ л намайг өрөвдөн мэлмэрүүлэх мэт сайхан санагдав.

	— Тосгоныхон бүгдээрээ л манайд цугларч “яав? ийв?” гэлцээд л... гудамж, хашаанд шахцалдан бүгд л түүнийг өрөвдөн харамсаж байлаа...

	— Ёстой л алт шиг амьтан байсан юм даа! гэж өвгөн санаа алдав.

	Тосгоныхон цөмөөрөө л хөдөөлүүлсэн. Тэгээд шар тосны баяр дөч хоног нь гүйцэж... Бид явж буян үйлдье гэж бодлоо доо... Айл хөршийнхөн ч... «Нээрээ та хоёр яваач! Ямар ажилд дарагдсан улс биш... буян болно доо» гэцгээв. Тэгээд л наашаа гарсан юм сан.

	— Та нар, тэр л охины төлөө яваа юм уу? гэж би асуулаа.

	— Тийм ээ, хүү минь, тийм! Тэнгэр бидний мөргөлийг таалж, хөөрхийг минь өршөөх юун магад гээд л бид зорьсноороо, мацаг барих эхний өдөр, яг л мягмар гарагт гарсан юм даа...

	— Тэр л охины төлөө юу даа гэж би дахин лавлав.

	— Тийм ээ, хүү минь! гэж өвгөн өчив.

	Ердөө л тэр охины төлөө буян үйлдэх гэж хэдэн мянган бээр газар эргэл мөргөл хийж явааг нь би дахин дахин сонсмоор санагдлаа.

	Энэ нь хэдий итгэмээргүй санагдсан боловч сэтгэлийг минь үнэхээр хөдөлгөв. Хархан нүдтэй, бээ-лийнхэн чинээ «тэр л охины» төлөө буян үйлдэж яваа нь үнэн юм бол уу? гэж эргэлзээд би янз янзын юм шалгааж хөгшдийг баахан тэнсэв... 

	Тэгж тэгж тэдний үгэнд би бат итгэсэн юм даа.

	— Та нар туж л явган яв аа юу?

	— Яалаа гэж, заримдаа сууж амарна. Хааяа хоног тааруулж айл амьтны ажил төрлөөс элбэлцдэг л юм. Туж л явна гэдэг хөгшин бидэнд ахадсан ажил. Харин тэр охины хөл бидэнд заяасан сан бол ч өөр хэрэг шүү! гэлээ.

	Тэгээд тэр хоёр орон гэрээсээ цөлөгдөн өнчирч, чичиргээ өвчнөөр өөд болсон бээ-лийнхэн чинээ охины тухай ам булаалдан ярив...

	Хоёр цаг хэртэй амраад бид босож цааш гэлдрэв. 

	Бээ-лийнхэн чинээ тэр охины тухай бодъё гэвч сэтгэлд нэг л бууж өгсөнгүй...

	Энэхүү нунж дорой байдалдаа сэтгэл их л цухалдав.

	Ер нь орос хүн өөдрөг сайхан зүйлийг ургуулан бодож чаддаггүй ч юм уу даа...

	Удалгүй биднийг морин тэрэгтэй украйн эр гүйцэж ирлээ. 

	Биднийг мэхийн ёслоход, тэр эр малгай сөхөн мэндэлснээ урамгүйнхэн ширтэж:

	— Сууцгаа, тосгонд хүргэж өгье дөө! гэж хөгшдөд хэллээ.

	Тэд тэргэнд сууж манарсан тоосны чанад оров... Өгөхөөр хайрыг нь өөрийн эрхгүй булаасан бээ-лийнхэн чинээ охины төлөө буян үйлдэх л гэж хэдэн мянган бээр газрыг явган нүцгэн туулж яваа хоёр хөгшний суусан тэргийг алсын алсад уусан шингэтэл харсаар би араас нь яаралгүйнхэн сажилж билээ л...

	 


ХУДАЛЧ АЛТАН ЖИГҮҮР, ҮНЭНЧ ШУДАРГА ТОНШУУЛ ХОЁРЫН ТУХАЙ

	Д. Даваашаравын орчуулга

	 

	Маш үнэн энэхүү түүхийг би ингэж эхэлье.

	Эл сонирхолтой тохиолдол болсон төглийн бүх дуучин шувуудын дотроос зөвхөн горьдлого бус үнэнхүү итгэл төрүүлэм нэгэн дууг аялсан шувуухай л бүхний анхаарлыг гэнэт татжээ.

	Санамсаргүй бүүдийж бүрхсэн цаг агаарын аясаас айн ширвээдсэн шувууд энэхэн мөчийг хүртэл чухамхүү аялмаар аядахад л болоод байдагт нь дуу хэмээн нэрийдсэн ая эгшгийн нэг муу оронцгийг гиншдэг байв. Ойлгомжгүй агаад уйтай, ямар ч итгэл төрүүлэхгүй аялгуутай эл дууг сонссон шувууд эхлээд түүнийг үхэгсдийн хяхтнан чарлах лугаа зүйрлэдэг байснаа аажимдаа баахан дассанаар барахгүй, ихээхэн хүч, ухаан зарж байж арай ч гайгүй эгшиг сонсох болжээ.

	Яс махны гутранги үзэлтэй шувуу болох хэрээ ямар ч ур дүйгүй хоолойгоороо төгөл даяар цурхиран бархирч, заримдаа зөөлөн гуугачна. Бусад үед бол ч хэний ч анхаарлыг татахааргүй тэдний дуу одоохондоо ихээхэн үнэд орсноор барахгүй, зарим шувууд хэрээг сүрхий ухаантайд тооцох болов. Харин тэд үүнийг тааварлаж гунигтайхнаар;

	 

	Харр!.. Хатуу тавилантай хийх тэмцэлд

	Харин бид яагаад ч ялахгүй

	Өвчин, зовлон, шарил, хүүрийг

	Өөрийн нүдээр чи үзэхгүй...

	Харр!.. Хувь заяаны цохилт хүнд

	Хамгаас ухаантан ч өлмийд нь сөхөрнө...

	 

	хэмээн гуугачна.

	Харр.. Харр!.. гунигтай дуу!..

	 

	Гэлээ ч хүчирхэг эл дуу төглөөр л нэг хадаж байлаа. Гэнэт нэгэн өдөр чөлөөтэй, зоригтой нэг дуун цуурайтав...

	Төгөл ая буйгаараа л энэ дууг амьсгаа даран сонсож, навчсаа зөөлөн сэржигнүүлж гайхширан догдоллоо. Өөрснөө ч муугүй дуулдаг цэвэр урлагийг шүтэн бишрэгч алтан гургалдайнууд ч алмайран сонсож:

	— Ай, энэ дуучин ч галтай байна даа!.. хэмээн шагшив.

	Тэд ийнхүү шивнэлдэхдээ шударга зан араншиндаа нууцхан эрдэцгээнэ.

	Харин дуучин:

	 

	Харанхуй, хүйтэнд аягүйрхэн байж

	Хар хэрээний гуаглахыг би сонсоно

	Түнэр харанхуйг ч би халиана

	Түүнээс миний ухаан хүчтэй гэрэлтэй гэж үү?..

	 

	Зоригтнууд миний хойноос! харанхуйг ялна шүү!

	Зүрхэнд минь гуниг багтах зайгүй ээ!

	Ухааны галаар сэтгэлээ асааж

	Уужим хорвоог гийгүүлнэ шүү!..

	 

	хэмээн дуулна.

	— Мөн ч зоригтой дуулж байна даа! гэж алтан гургалдайнууд шагшаад, 

	— Идэрмэг агаад өөртөө итгэсэн, хэдийгээр бишрэм уянгалаг биш ч, тэнхээлэг хоолой юм... гэж нэмснээ, их л бодлогошронгуйгаар хошуугаа долоож, үргэлжлүүлэн сонсох нь:

	 

	Дайнд шударгаар эрсэдсэн нь

	Дийлдэж ялагдсан хэрэг гэж үү?

	Туяхан цээжээ хаагаад

	Тулааны талбараас зугтаагч л ялагдсан даа...

	 

	Хүнд тулалдааны үнэн чанарыг

	Гүн ухааны манангаар шүүж

	Хөдөлмөр, түгшүүр, шархтахаас эмээгчид л

	Хөөрхий болж ялагдсан, нөхөд минь!

	 

	— Хм... маш өвөрмөц үзэлтэй юм гээч! гэж алтан гургалдайнууд дуун алдаж:

	— Энэ дуучин шувууг үзэх сэн гэж хорхой нь гозгонож байлаа.

	— Нөхөд өө! Нөгчигсөд дуугүй л байцгааг

	 

	Нүдний нь эргэлзээний манан залгачихсан юм

	Нэр хүнд, бахархал зүрхэнд нь нойрсож байгаа юм

	Нөхөд өө! Тэдний мунхарсан сэтгэл

	Нүдэнд бүү үзэгдэг гэж дуулцгаая!

	 

	Эргэлзээ л залуусын сэтгэлийг хордуулж

	Энэ шөнийг ч харанхуй болголоо

	Эндээс тэр бүрэн тонилог

	Эргэлзээ чи тонил! 

	Энд бид бурхантай

	Эрхийн төлөө дайн зарлалаа!

	 

	— Лут зоригтой байна даа! гэж алтан гургалдайнууд хэлээд

	— Ай даа!.. энэ ч үнэхээр хүчтэй дуу юм гэцгээв... 

	Эл дууг сонссон төгөл ер бусын их ид шидийг мэдэрсэн агаад тэр хүч аажимдаа бүхий л цогцыг нь эзэмдэн дулаацуулж гэрэлтүүлснээр барахгүй, хаг үлдэд баригдсан мөчрүүд ч амилан сэргэж, өнгөрсөн өдрүүдийн тухай шивнэлдэж эхэллээ. Тэр нь сайхан цэцэг, сааршгүй итгэл төгөлд дөнгөж цэцэглэхүй, нарны тухай чөлөөтэй, уянгалаг сүлд дууллаа шувууд аялж, хязгааргүй гүндээ нисэн хүрэх даль жигүүрийн хүчийг шувуудад уриалан дуудах лугаа адил цэнхэр тэнгэр улмаа уужран цэлийсэн хаврын сайхан өдрүүд авай. Зорьсондоо хүрэх итгэл, найдвар зогсоо зайгүй оргилж байсан учир амьдар гэж өөрийгөө албадах хэрэгцээгүй жаргалтай өдрүүд байжээ. Тэнгэрийг аль эрт далдлан нуусан манан дунд гэнэт тэр жаргалтай өдрүүд яг л одод лугаа адил гялалзан төглийг гийгүүлэв.

	Шувууд догдлон сэргэж:

	— Дуу чи хаана байна вэ? Бидний баяр, талархал, хүндэтгэлийг тэр бээр таалал хүртэх болтугай! Тэр лав сүрлэг, сайхан шувуун байгаа даа! хэмээн шуугилдана. Тэд яг л үүл лугаа адил сүрэглэн цугларч, мөнөөхөн айхавтар дуун сонстох зүг хошууран одов.

	Нисэн очингуутаа л тэд, нөгөө дуучин нь давжаахан биетэй, хөххөн өнгөтэй, лаван хошуутай ерийн нэгэн алтан жигүүр байгааг харав. 

	Тэр бээр шид модны мөчир дээр суугаад, үлэмжхэн хайр хүндэтгэлээс цэрвэж байв. Маш өчүүхэн, өрвөгөр, хоосон чанартай тэр амьтан бүх шувуудад эргэлзээ төрүүлснээр ч барахгүй ганц ч шувууны таашаалд нийцсэнгүй ээ.

	 

	Эргэлтгүй зайл!.. 

	Энд бурхантай

	Эрхийн төлөө дайн зарлалаа!..

	 

	Хэрэв үүнийг бүргэд, шонхор, харцага хашхирч байсан бол сайхан л хэрэг, гэтэл очиж очиж алтан жигүүр бурхантай дайн зарлалаа гэж орилжээ...

	Чухам энд л хачирхалтай, инээдтэй хэд хэдэн зохицолдохгүй чанар нуугдаж байна аа даа. Бусад шувууд ч гэсэн чухам үүнд л сэтгэл дундуур байв. Яахаараа алгар ч биш, уран жиргээ ч биш, зана шувуу ч биш энэ муу алтан жигүүр байдаг бил ээ?..

	Ялагдаж гоморхсон шувууд алтан жигүүрийг ширтэн «Одоо чухам юу гээч болох бол?» хэмээн бодоцгоож байв.

	Нэгэн удаа тэнгисийг түймэрдэх гэж хүссэн хөх цөцгийн хөгтэй явдал тэдэнд өөрийн эрхгүй санагджээ.

	Яг энэ үед сэтгүүлчийн мэргэжилтэй, авхаалжтай алгар шувуун:

	— Байзнаарай, та сая дуулав уу? гэж алтан жигүүрээс асуув.

	— Тийм ээ, би дуулсан гэж тэр хариуллаа.

	— Хм... Та үүнийгээ юугаар нотлох вэ? Үгүй ээ, бид ч таны авьяасад мэдээжээр эргэлзээгүй л дээ...

	Алтан жигүүр чацвалзан өдөө өрвийлгөн:

	 

	Бидний үүсгэсэн шөнийн харанхуйд

	Борхон уулиуд дэрхийн нисэлдэнэ...

	Энэ шувууны уйтайнхан нүд 

	Энгүй догшин сүртэй гялалзана!

	 

	Тэдний дуу хүнгэнэн цуурайлж

	Тачигнатал инээж, мэгшинхэн уйлна

	Өдрийг тэд хараан зүхэж

	Өршөөлгүй шөнийг инээдээр угтана... 

	 

	Ай, хэрвээ харанхуй дөнгө л юм бол

	Алдрайнхан төглөөс минь мултарвал барав аа

	Зэрлэг уулиуд үүрд тонилоод

	Зөвхөн шонхрууд л нисвэл таарна аа...

	 

	Харин шонхор, сул биетнүүд

	Хавцал, хаданд эмээн нуугдана

	Хөгжилдөх бусдын дуун дор

	Хүндэтгэл ч үгүй, хүч ч үгүй уурсана

	 

	Тэд далавчаа гунигтайхан унжуулж 

	Тэвдэж ичингүйрсэн сэтгэл нь гансарна

	Эр зориг хүндэтгэлийн дууг

	Эрх чөлөөт шувууд л үл гадуурхана...

	 

	хэмээн дуулав.

	Зарим шувуунд эл дуу гайхамшигтай сайхан санагдаж, атаа жөтөөг нь хөдөлгөж байхад, харин алгар шувуун:

	— Сайн байна, бидний хувьд эл дуу хангалттай! Гэхдээ та нийгмийн ухамсрыг сэргээлээ гэж арай хэлэх гээгүй биз дээ... Хм! Харин ингэх ямар эрх танд байна вэ? Өөрөөр хэлбэл юуны төлөө та дуулна вэ? гэж асуулаа.

	Алтан жигүүр гайхширан цугларагсдыг дуугүй л ширтэнэ.

	— Ихэнхийн маань эргэлзээг төрүүлсэн, Та өөрөө мэдэж байгаа тэр дутагдлаас ангижрахыг хүсэж байгааг минь та харж байгаа биз дээ. Ийм ч учраас биднийг хааш нь, ямар учраас уриалан дуудаад байгаа таны, эхний болоод эцсийн зорилгыг мэдэхийг бид хүсэж байна аа? гэж алгар шувуу асуугаад, харь хэлний ямар нэгэн дууг их л додигор исгэрэв. 

	Алгар шувуунд өөрийн гэсэн дуу байдаггүй нь тодорхой билээ.

	Алтан жигүүр зогтуссанаа:

	— Байгалийн жам ёсноо зохицсон, ухаалаг боловч ээдрээтэй, эцсийн өндөр тавилантай шувуудын хөдөлшгүй бат үзэлд би гуйвалтгүй итгэдэг юм. Өнгөрсөн, одоо, ирээдүй гэдэг байгалийн сохор хүч биш, харин бид нар л юм гэдгээ баталж өөрсдийгөө, өөрсдийнхөө нүдэн дээр зөвтгөхийн төлөө бид хэзээ ч үл цөхрөн тэмцэж, ялж байх ёстой. Та бүхний явах замыг ганцхан би л мэдэх бөгөөд зөвхөн урагшаа давших ёстой гэдэгт итгэл төгс байна. Замдаа зарсан бидний хүч, хөдөлмөртэй тэнцэх шагналыг очих орон маань өгөх болно оо! Мөнхийн унтаршгүй гал, урьд өмнө хэзээ ч үзэгдээгүй түмэн гайхамшиг тэнд биднийг угтаж, одоогоор төсөөлшгүй агуу их үйлсийн маань талбар бүх дэлхий болж, эрэлхэг, эрх чөлөөтэй, ялагдашгүй шувууд бид тэнд хүч чадлынхаа ид шидийг амтланхан цэнгэнэ. Бидний ухаан бодол, эмзэг сэтгэл маань эдэлж үзээгүй жаргалын шинэ ертөнцийг нээх болно. Тэнд тансаг амьдрал биднийг угтана!.. Ялалтын зүг омогтой, зоригтой, нөхөрсөг нисэцгээж, бие биеэ хайрлан, ямар ч цагт, хэрээс хэтэрсэн хүнд үед ч, бүү эргэлз!.. Амьдралын үүр цайхад чухам ямаршуухан байсныг эргэн харцгаая! Тэр үед та нарын итгэлд дуслын чинээ ч эргэлзээ байгаагүй. Харин одоо... юм бүхэнд аймшигтай муухай эргэлзэж сурсан та нар өөрсдөдөө баттай итгэх цаг иржээ. Та нарыг эзэмдсэн тэр эргэлзээг зөвхөн агуу их мөн чанар л ялж магадгүй ээ!..

	— Та бүхнийг агуу их ялалт хүлээж буй аз жаргалын орон руу! Хуулийг нь тогтоож, энхийг эрхэмлэн, ер бүх зүйлийг нь бид эзэмших ёстой тэр гайхамшигт зүг тийш «Урагшаа!»...

	— Урагшаа! хэмээн өөрсдөөрөө бахархах бардамнал зүрхэнд нь ассан шувууд хашхиралдав.

	Итгэл урамшлын нулимс алтан жигүүрийн нүдийг бүрхлээ. Бүх шувуунд амьдран жаргахын тачаалтай хүслэн төрж, сэтгэл нь онгойн дуулалдав.

	— Би үг хэлье!.. Үг хэлэхийг зөвшөөрнө үү!..

	Улиасны орой дээр суусан тоншуул ингэж хашхирлаа. Тэр маш чанга бархирсан тул сонссон шувууд аргагүйдэж зөвшөөрөл олгов.

	— Энэрэлт хатагтай, ноёнтон нар аа!  гэж тоншуул хэлээд, — Зуучлахыг зөвшөөрнө үү! Би өт хорхойгоор хооллодог, үнэнд дуртай тоншуул учир та нарыг улаан цайм хуурч байгааг хэлэхээс өөр аргагүй байна. Өршөөлт ноёд оо, та нарын сая сонссон дуу, гоёмсог үг ичгүүргүй худал хуурмаг болохыг гартаа байгаа баримтаар нотлох нь миний хүндэт үүрэг ээ... Гартаа байгаа баримтаар шүү! Энэрэлт ноёд оо! Харин хэлсэн сайхан үгээ нотлох баримт нь хаана байгааг ноён алтан жигүүрээс асууцгаая л даа! Тийм нотолгоо түүнд байхгүй, яагаад гэвэл тийм баримт өөрт нь ч гэсэн мөн л их хэрэгтэй байгаа юм. Энэрэлт ноёд оо! Хүүхдүүд эхдээ захирагдах лугаа адил бид захирагдах ёстой байгалийн цэцэн ухаан, хүчин чадлын агуу ихийг батлах бяцхан баримтаас цааш бид хэтэрч чаддаггүйтэй, энэхүү баримтууд ч ижилхэн билээ. 

	— Ноён алтан жигүүрийн урагшаа хэмээн уриалаад байгаа тэр газар биднийг юу хүлээж байгааг шударгаар шүүн үзэцгээе. Төгөлийн цоорхой дээгүүр та нар цөмөөрөө нисэн өнгөрч байсан болохоор тэнд зундаа наранд түлэгдэж, өвөлдөө цасанд дарагддаг нүцгэн тал байдгийг мэднэ. Тэр талын хаяанд байгаа нэгэн тосгонд шувуу барин амьдардаг Гриша гэдэг хүн бий. Ноён алтан жигүүрийн хичээнгүйлэн ятгасан «Урагшаа» аяны эхний буудал энэ дээ!

	— Бусад шувуудын нэгэн адил алтан жигүүр ч гэсэн алдар нэрд дуртай болохоор түүний хүсэлд зохицуулан урагшаа тэмүүлэх нь зөв үү? гэдэгт би үнэндээ эргэлзэж байна. Гришагийн торыг алгасан эсэн мэнд гарч чаддаг юм, хэмээн зөгнөн бодлоо ч гэсэн тосгоны дээгүүр нисээд өнгөрөхөд дахиад л тосгон, дахиад л тал, ертөнц бөөрөнхийн адил тал, тосгон, тал ээлжлэн эргэлдсээр эцсийн эцэст бид дахиад л та бүхнийг би одоо гүнээ хүндэтгэн ярьж байгаа энэ төгөлдөө эргэж ирэх болно.

	— Ноён алтан жигүүрийн айлдсанаар, хийсэн хөдөлмөрийнхөө хэрээр шагнал хүртэх тэр орон нь энэ гэж үү дээ! Энэ гэж үү дээ!.. 

	— Өршөөлт ноёд, ноёгтой та нарын хэр зэрэг өндөр нисдэгийг би мэднэ... Харин та нарын хэн нь ч хэзээ ч хэмжээт цэгээс дээш нисэж гарахгүй гэдгийг мэдэж байгаагаа хэлэхэд харамсмаар санагдаж байна.

	— Чамин агаад чанга яриагаараа та бүхний анхаарлыг сарниулж, өөр лүүгээ татах гэсэн ноён алтан жигүүрийн оролдлого нь эрүүл ухаантай амьтад та нарын тухай, түүний өчүүхэн бодлын хэмжээг тодорхой илэрхийлж байгаа биз дээ! Энэхүү оролдлого хатуу цээрлэл хүлээх ёстой, эрхэмсэг ноёд, хатагтай нар минь!..

	Нийгмийнхээ үүргийг дүүрэн биелүүлснээ ухамсарласан ухаалаг тоншуул баясгалантай харцаар сонсогчдоо шагнаад, сууж буй улиасныхаа холтсыг тоншиж гарлаа.

	Алтан жигүүрийг дуугүйхэн ажиглаж байсан шувууд түүний нүднээс цувран дуслах нулимсыг үзэв. Тэдний өмнө буруугүй сэн бол алтан жигүүр юундаа уйлах билээ дээ!.. Ийм л өчүүхэн, бүрэгхэн, хуудуухан алтан жигүүр шүү дээ! 

	Тэр бээр тонгойн алсыг ширтэх агаад харин нүд нь л ямар нэгэн юмтай салах ёс гүйцэтгэх мэт анивалзана.

	Төгөл дуугаа хураахад, шувууд сэмээрхэн нисэж байр байр луугаа одоцгоов. Тоншуул ч гэсэн өөрийгөө бишрэгсдийн хүндэтгэлийг дагуулсаар нислээ. Ямар нэгэн юманд харамсаж, ухаан жолоогүй уйлах гэж зэхсэн мэт өдөр ч гэсэн уйтайнхан дүнсийнэ.

	Ингээд худал хэлсэн алтан жигүүр л ганцаар үлдлээ. Шид модны мөчир дээр хөдөлгөөнгүй, уруу царайлан суух түүнийг, улиасны ичингүйрэн чичгэнэх навчны цаанаас ятга шаазгай л сониучирхан ажиглана. Мөн л цөхрөөд тэр шувуу ч гэсэн дооглонгуй исгэрэн нисэж одов.

	Харин шид модны мөчир дээр ганцаар хоцорсон алтан жигүүр:

	— Шугуйн цаана чухам юу байгааг мэдэхгүй байсан учраас л би худал хэлсэн. Мэдээжээр итгэх, найдах сайхан шүү дээ!

	... Чухамхүү тэдний итгэл найдварыг сэргээх гэсэндээ л би худал хэлсэн... Тэр тоншуулын зөв ч байж магадгүй юм.

	Гэлээ ч түүний үг яг л чулуу шиг далавч дарчхаад хөдөлгөхгүй байх тул үнэн байлаа ч юунд хэрэгтэй вэ? гэж бодлоо.

	Эргэн тойрноо ажигласнаа хөөрхий, хуруувчин чинээхэн алтан жигүүр өдөө өрвийлгөв.

	 

	 

	Ингээд л бүх түүх төгслөө... Үүнийг уншаад алтан жигүүр ариун шударга боловч өөртөө итгээгүйгээсээ болоод л сэтгэлээр хоосорсныг, тоншуул хэрсүү ухаантай ч гэсэн олиггүй зантайг, сонсогч шувууд сониуч зангаасаа болоод уриалагхан байсан авч яг үнэнийг нь хэлэхэд хатуу сэтгэлтэй, өчүүхэн бузар, хувиа бодсон амьтад болохыг та нар мэдэж авах сан биз ээ...

	 

	 

	Нулимс гарам инээдэмтэй эл түүхийг уншаад намайг эндүү ярилаа гэж чи бодож болох л юм. Гэхдээ эл санаа чинь чамайг тайтгаруулж чадах л юм бол тэгж бодсон ч яах вэ дээ!..


ПАРМЫН ХҮҮХДҮҮД

	Н. Наваан-Юндэнгийн орчуулга 

	 

	Генуя хотод галт тэрэгний буудлын урдах бяцхан талбай дээр олон хүн багшран цугласан байв. Их төлөв ажилчид боловч нэлээд чансаатай хувцастай, сайн хоол иддэг хүмүүс ч бас цөөнгүй харагдана. Олны тэргүүнд хотын захиргааны гишүүд зогсож, тэдний толгой дээгүүр хотын уран хатгамалт хүнд торгон туг намилзаж, хажуугаар нь ажилчны байгууллагуудын олон өнгийн туг өнгө ялгаран харагдаж байлаа. Тугийн цацаг, молцог оосрын алтан мөнгөн саа гялалзан, торго шаагин шуугин хийсэж ёслолын байдалтай цугласан олны чимээ аяархан дуулж байгаа хотын дуу шиг хүнгэнэж байв. Тэдний дээд талд, Колумба гэдэг итгэсний улмаас зовлон ихэд үзсэн ба итгэсний улмаас ялж туулсан нэг мөрөөдөгчийн дүрс өндөр суурин дээр зогсож, одоо ч хүртэл олны дээрээс

	“Гагцхүү итгэгчид ялна шүү!” гэж гантиг чулуун амаараа өгүүлж байх мэт өнгийн ширтэж байв.

	Гүнд нь хөгжимчид, гуулин бүрээнүүдээ суурийг тойруулан тавьсан нь нарны туяанд алт мэт гялалзаж байлаа. Галт тэрэгний буудлын нүсэр лут гантиг байшин гонзгойлон тахирлаж, хоёр талын жигүүр нь хүн олныг нөмрөн тэврэх гэсэн юм шиг урагшаа хошуурчээ. Далайн боомтын зүгээс галт онгоц уухилж, усан дотор гэрэлтэх сэнс нь холх холххийн, гинж хангинан, шүгэл, улсын хашхирах дуу сонстож байхад талбай дээр бүгчим, нам гүм, халуун нар хамаг бүхний дээрээс туссан байлаа. Байшингийн тагт гэгээвчинд цэцэг барьсан эхнэрүүд, цэцэг шиг гоёчихсон хүүхнүүд харагдаж байв. Локомотив гэдэг чирэх тэрэг станц руу шүгэлдэн гүйн ирэхэд хүмүүс давхийн хөдөлж, хүмүүсийн толгой дээгүүр хэд хэдэн үнгэлдсэн, эсгий малгай хар шувуу шиг нэвсгэсхийн, хөгжимчид бүрээгээ аван настайвтар томоотой янзын хэдэн хүн хоолойгоо засан урагшаа гарч олны зүг хандан, гараараа баруун зүүн тийш дохин юм ярьж байлаа.

	Багширсан олон хүн хөдөлж ядан, алгуур зайлахад гудамж руу өргөн зам онгойлоо. 

	— Юу угтах нь вэ?

	— Пармын хүүхдүүдийг угтана!

	Пармынхан ажлаа хаяжээ. Үйлдвэрийн эзэд зөөлөрч өгөхгүй ажилчид хэцүү бэрх болоод, хүүхдийн зарим нь өлсгөлөнгөөр халуурч эхлэхэд тэд хүүхдээ цуглуулан Генуя дэх нөхөд рүүгээ явуулсан ажээ. Галт тэрэгний буудлын олон баганын цаанаас жижигхэн хүмүүсийн тэгшхэн жагссан жагсаал гарч ирлээ. Хагас дутуу хувцастай, ноорхой болоод сагсгар, жигтэй маягийн сагсгар амьтад шиг явцгааж байна. Тав таваараа эгнэн, гар гараасаа барилцаж, тоосонд дарагдсан ядарсан янзтай тун ч жижигхэн амьтад шиг явж байлаа. Цөмийн нь царай төв томоолог болж, нүд нь цогтой гялалзаж, хөгжим Гарибалдийн6 сүлд дууг эгшиглэн угтахад өлөн, туранхай царай олон хурц нүдний дээгүүр дотроо дуртай байгаагийн тэмдэг инээмсэглэх баясангуй долгион яралзан өнгөрөв. Цугларсан олон ирээдүйн тэр хүмүүсийг угтан нижигнэтэл хашхиран мэндлэлцэж, туг далбаа тонгойн гуулин бүрээ хангинах нь хүүхдийн чих дөжрөн, нүд гялбан байлаа.

	Иймд тэд энэ угталтад баахан сүрдэж, түр зогтуссан боловч тодхон сунаж томрон нэг бүтэн бие болон бөөгнөж, олон зуун хоолойгоор боловч нэг цээжнээс гарч байгаа нэг дуугаар: Viva Halia Italia7 гэж хашхирахад

	— Залуу Парм мандтугай! гэж өнөөх цугларсан олон урагш давшин нижигнүүлэв.

	— Viva viva garibaldi8 гэж хүүхдүүд хашхиралдан, олны дундуур бор саарал хошуу болон орж дотор нь замхрав.

	Зочид буудлын цонх, байшингийн дээвэр дээгүүр татсан цагаан асар, шувуу шиг дэрвэлзэн, тэндээс хүмүүсийн толгой руу цэцгийн хур баясалтай цовоо, дуу бууж байна. Юм бүхэнд баяр ёслолын байдал орж юм бүхэн амьд сэргэлэн болж, бор гантигаас ч нэгэн зүйлийн хурц толбо бадрав. Туг далбаа намиран хийсэж, малгай цэцэг шидлэн, томчуулын толгой дээгүүр хүүхдийн жижиг толгой цухалзан, бяцхан хөөрхөн гар сарвалзаж цэцэг шүүрэн мэнд хүргэж:

	— Viva li socialismo9

	— Viva italia10 гэдэг хүчирхэг дуу агаарыг тасралтгүй донсолгож байв. Бараг хүүхэд бүр, хүнд тэврүүлэн, томчуудын мөрөн дээр сандайлж, ширүүн сахалтай хүмүүсийн өргөн цээжинд наалдан, тэр их үймээн шуугиан инээдмийн дунд хөгжмийн дуу бараг сонстохгүй байлаа. 

	Цуглагсдын дотуур эмэгтэйчүүд сүлжин, үлдсэн хүүхдийг хуваан авч, бие биедээ:

	— Аннита, та хоёрыг авах нь уу? гэж дуудахад

	— Тэгье. Та мөн тэгэх үү?

	— Хөлгүй Маргаритадаа бас нэгийг аваачна... гэж байв. 

	Газар сайгүй сэтгэл хөдлөн хөгжиж, баярын царай, нулимс мэлтгэнэсэн нигүүлсэнгүй нүд харагдан, ажил хаягчдын хүүхэд амандаа талх зажилж явав. 

	Шувуун хамартай, амандаа хар навчин тамхи зуусан нэг өвгөн:

	— Бидний үед ийм явдал бол санах юм биш дээ гэж хэлэхэд нь, Тэгээд ийм амархан... гэвэл

	— Тийм ээ! Ийм амархан болоод сүрхий ухаантай... гэв. 

	Өвгөн аман дахь тамхиа авч, үзүүр лүү нь хараад санаа алдан үнсийг тогшсоноо, дэргэдээ Пармаас ирсэн ах дүү бололтой хоёр хүүхэд байхыг хармагц, царайгаа сүртэй болгон үсээ сэвсийлгэж, малгайгаа цохон дээрээ буулган, гараа дэлгэхэд өөдөөс нь төв царайгаар ширтэж байсан хоёр хүүхэд, бие биедээ наалдаж эмээх царай гарган хулгав. 

	Өвгөн гэнэт явган суумагц чанга дуугаар тахиатай маш адилхан донгодлоо. Хоёр хүүхэд нүцгэн хөлөөрөө чулуун дээр дэвслэн хөхрөлдөхөд өвгөн босож малгайгаа засаад, юу хэрэгтэй байсныг хийчхэв гэсэн байдалтай, хөл нь туйвсаар цаашаа одов. 

	Эмгэн шулмын царайтай, ясархаг эрүү дээрээ хэдэн ширүүн саарал үстэй, бөгтөр буурал эхнэр Колумбын хөшөөний ёроолд зогсон, улаан нүдээ гандмал ороолтоороо арчин уйлж байна. Хүмүүсийн үймэлдэх шуугиан дунд энэ харанхуй, эрэмдэг амьтан ямар жигтэй ганцаардан байна вэ?..

	Хар үстэй Генуя хүүхэн, модон шаахайтай, мөрөндөө тулсан саарал эсгий малгайтай, ердөө долоон наснаас хэтрээгүй нэг хүүхдийг гараас нь хөтлөн бүжиглэн алхалсаар айсуй. Бяцхан хүү малгайгаа ар шил дээрээ гаргах гэж оролдон толгойгоо байн байн сэгсэрч, малгай нь нүүр лүү улам орж байтал, өнөөх хүүхэн малгайг нь жижигхэн толгой дээрээс нь гэнэт аваад дээшээ өргөн даллаж, ямар нэг дуу дуулан инээхэд жаал хүү, толгойгоо өргөн хүүхний зүг инээмсэглэн ширтэж зогссоноо малгайгаа авах гэж цовхорч байх нь үзэгдээд тэр хоёр алга болов. 

	Том нүцгэн гартай хөмөн хормогчтой өндөр эр мөрөн дээрээ зургаа орчим настай хулгана шиг ядуу нэг охиныг суулгаж аваад, гал улаан үстэй хүүгийн гар дээрээс хөтлөн зэрэгцэж яваа нэг эмэгтэйд:

	— Хэрвээ ингэж сурчихвал яана... бидний дийлэхэд бэрх болно биз дээ? гэж өгүүлэн хүнгэнэсэн бүдүүн дуугаар баяртай чанга инээн өргөж өчүүхэн тээшээ хөх огторгуйн зүг хөөрөн хаяж:

	— Viva Parma-а! гэж хашхирч байв.

	Хүүхдийг тал бүр тийш нь тараан авч одоцгооход талбай дээр үнгэлдсэн цэцэг, чихрийн цаас, хөгжилтэй хэдэн хөгжимчин үлдсэний дээрээс шинэ тивийг нээсэн хүний эрдэнэт дүрс өнгийсөөр байв. 

	Хар гудамжны зүгээс шинэ амьдралыг угтан яваа хүмүүсийн баясгалантай дуу чимээ, асар том хоолой дотуур урсахын адил гайхамшигтай бялхан оргилсоор билээ.

	 


МАКАР ЧУДРА

	Г. Дэлэгийн орчуулга 

	 

	Чийгтэй жихүүн салхи, хөвөөг дагаж ургасан бут сөөгийн сүржигнэх чимээ, эргийг мөргөлөх долгионы цалгилах гунигт аялгуу хээр талд түгэн, тэнгисийн зүгээс үлээж байв. Хааяа нөлөө нь атирсан шар навчсыг хийсгэн авчирч түүдэг гал руу шидлэн, дөлийг бадруулахад, биднийг бүсэлсэн намрын шөнийн харанхуй татвалзан хөдөлж айн ухрахдаа, зүүн дэх хязгааргүй их тал, баруун дахь захгүй их тэнгис хийгээд бас яг миний өмнөөс харах хөгшин цыган Макар Чудрагийн дүрсийг агшин зуур илрүүлэн гаргаж байв. Тэр хүн биднээс тавиад алхмын цаана байгаа хөсгийнхөө морьдыг манаж байв.

	Хүйтэн салхины урсгал хүрмийг нь ярж, үстэй нүцгэн хэнхдэг рүү нь хайр найргүй үлээж байхад жишим ч хийхгүй над өөд харж, том гансаа нэгэн хэмээр сорж, ам хамраасаа бөөн бөөн утаа савсуулж, ханагар сайхан гэгч нь хажуулдан хэвтээд, миний дээгүүр чив чимээгүй харанхуй цөл тийш нүдээ хөдөлгөхгүй ширтэж салхины цохилтоос биеэ хаацайлахыг үл оролдон дуугаа таслахгүй надтай ярьж байв. 

	— Чи тэнэж явдаг юм уу? Энэ чинь сайн. Чи ч аятайхан зам олж авч дээ, шонхор минь. Тэгэх л ёстой, тэнээд, үзээд, ханаад, тэгээд, хэвтээд үхчихвэл гүйцэх нь тэр!

	«Тэгэх л ёстой» гэж түүний хэлснийг татгалзахыг минь дурамжхан сонсоод;

	— Амьдрал уу? Бусад хүн үү? Яршиг даа! Тэр чамд ямар хамаа байна! Чи өөрөө амьдрал биш үү? Бусад хүн чамгүйгээр амьдарч байна. Чамгүй ч амьдарна шүү дээ. Чи өөрийгөө хэнд хэрэгтэй гэж бодож байна вэ? Чи идэх хоол биш, тулах таяг биш болохоор хэнд ч хэрэг алга.

	— Чи сургана, сурна гэж ярьж байх шив дээ? Ингэхэд чи хүнийг зол заяатай болгохыг сурч чадах уу? Харин, хол биз дээ! Чи буурал толгойтой болсныхоо дараа: — Сурах хэрэгтэй гэж ярь л даа. Юугаа ч сургах юм билээ дээ? Өөрт нь юу хэрэгтэй гэдгийг хэн ч мэднэ шүү дээ. Ухаантай шиг нь байгаа юмыг олж аваад л байх вий, ухаан муутай шиг нь юм олж авч чадахгүй байх вий. Гэвч хэн хүнгүй өөрөө л сурна.

	— Хүн гэдэг чинь инээдтэй амьтад юм гээд гараа алдлан зааж: — Ийм их зай байхад ганцхан газар бөөгнөрөөд л нэг нэгийгээ дарчих гээд л байх юм. Цөм л ажил хийцгээгээд байх юм. Юуны төлөө вэ? Хэнд вэ? гэвэл хэн ч мэдэхгүй дээ. Газар хагалж байгаа хүнийг харахад хүч хөлсөө газарт барж байх шиг санагдах боловч дараа нь тэр газартаа булуулж, илжирдгийг харж байгаа биз дээ? Тэгээд, түүнээс ч юу ч үлдэхгүй, хагалж байсан газраасаа ч өөр юу ч харахгүй байсаар, ямар төрсөн, түүнтэйгээ адилхан тэнэг хэвээр үхэх юм.

	— Яая гэх вэ дээ, тэр чинь газар ухаж л өөрийгөө оршуулах нүхийг ч ухаж амжилгүй үхэхийн төлөөнөө төрсөн юм биш үү?

	— Хүн эрх чөлөө гэдгийг мэддэг гэж үү? Талын арвиныг ухдаг гэж үү? Хээр талын дуу чимээнд сэтгэл нь хөгждөг гэж үү? Эхээс төрмөгц боол болоод бүх насаараа боол хэвээрээ байх шүү дээ. Тэгээд л тэр дээ! Ер нь хүн яах вэ дээ? Харин жаахан ухаан суувал боож үхэж л магадгүй.

	— Чи бод, би тавин найман нас наслахдаа үзсэн юм бүхнээ цаасан дээр эрээчих юм бол танайд багтмааргүй, мянган тэргэнд ч багтахгүй байх аа. Миний очоогүй газар байна уу? Чи хэл. Байхгүй шүү дээ. Миний очсон газар орныг чи мэдэхгүй шүү дээ. Тэгж л амьдрууштай байгаа юм даа. Тэнээд л байвал гүйцэх нь тэр. Нэг л газар зогсоод байж яах вэ дээ. Сонин биш биз дээ? Өдөр шөнө хоёр ээлжлэн бөмбөрцгийг тойрон хөөцөлдөж байгааг хар. Чи амьдралаас уйдахгүйн тул амьдралыг бодохоос зугтаж тэр шиг л гүйгээд л бай. Би ч тэгсэн шүү. Хөөрхий дөө! Нээрэн тэгсэн юм шүү, шонхор минь.

	— Би Галичин дахь гянданд сууж байлаа. Гянданд, тун уйтгартай шүү дээ! Юунд би амьд явна вэ? гэж би гуниглан санаад цонхоор хээр талыг харахад сэтгэл минь хачин болоод, зүрх рүү хатгах шиг болдог сон. Ямар учраас амьд яваа вэ гэж хэн хэлэх вэ? Хэн ч хэлэхгүй шүү дээ. Шонхор минь! Энэ тухай бодож, өөрийгөө зовоох ч хэрэг алга. Амьд л явбал болох нь тэр. Бас тэгээд эргэн тойрноо хараад л тэнэж явбал ядаж уйдахгүй шүү дээ. Тэгэхгүй бол боож үхүүштэй болдог юм шүү!

	— Ээ! Би нэг хүнтэй ярилцсан юм сан. Танай Оросын нэг сүрхий хүн сэн. Хүн өөрийн дураар амьдардаггүй юм, харин бурхны заяасан төөргөөр амьдардаг юм. Бурханд залбирч явах хэрэгтэй, чиний юу хүссэнийг бурхан чамд хайрлана шүү гэж тэр хүн хэлж байсан. Гэтэл түүний дээл уранхай байхад:

	— Чи бурхнаас шинэ дээл гуйхаа яагаа вэ? гэж би хэллээ. Тэр маань уурлаж, намайг хараагаад хөөж гаргасан юм. Хүнийг ямагт хайрлаж энэрч явах хэрэгтэй гэж хэлсэн атлаа намайг уучлахгүйгээр хөөж гаргаад миний үгэнд уурласныг нь үзвэл тааруухан ч багш байж дээ. Бас тэгээд хоол бага идэх ёстой гэж сургадаг байтлаа өөрсдөө өдөрт арав дахин зооглодог юм шүү.

	Тэгээд тэр түүдэг рүү нулимаад үг дуугүйгээр гаансандаа тамхи нэрж байвч салхи зэвүүн бөгөөд аяархан ульж, харанхуйн дунд морьд янцгааж, эелдэг, уянгатай дуу хөсгийн тэндээс сонстож байв. Энэ нь Макарын үзэсгэлэнт охин Нонка дуулж байсан юм санжээ. Би түүний дуулж байсан ч, «сайн уу!» гэж хэлж байсан ч ямагт, хачин, тааламжгүй бөгөөд шаардангуй, цээжний гүнээс гарч байгаа өтгөн онцгой дууны өнгийг танив.

	Түүний хүрэн бор царайд нь хатан хүний ихэмсэг байдал илтгэгдэж, гуа сайхнаараа хэнд ч дийлэгдэхгүй гэдэг бодол бас өөрөөсөө бусдыг үл тоомсорлох үзэл, Сүүдэрлэсэн хар хүрэн нүдэнд нь гялалзаж байдаг билээ.

	Макар гаансаараа над тамхилж:

	— Тамхи тат! Охин сайхан дуулж байгаа биз? Тийм ээ! Ийм хүүхэн чамд дурлаасай гэж хүсэж байна уу? Үгүй. Сайн! Зүйтэй дээ, ер нь эмсийг үл итгэж тэднээс холуур явах хэрэгтэй шүү. Хүүхэн үнсэлдэхдээ дуртай нь миний гаансаа сорж татахаас давуу бөгөөд түүнийг нэг үнсчихвэл зүрх зориг чинь үхэх нь тэр дээ. Тэгээд тэр хүүхэн чамайг, нүдэнд үзэгдэхгүй юмаар оосорлочихно. Бас түүнийг чи тастаж чадахаа болиод, тэр хүүхэнд сүнсээ өгчихнө шүү! Нээрэн шүү! Хүүхнүүдээс зугтааж л яв. Тэд юм алга гэж байх боловч түүнийг зүүгээр хатгачихвал зүрхийг чинь ураад хаячихна. Би мэднэ ээ! Би тун сайн мэднэ шүү! Шонхор минь, чамд би нэг үлгэр ярих уу? Түүнийг чи мартахгүй санаж явбал нэг насаараа дур зоригоороо явж чадна шүү.

	Лойка Зобар гэдэг нэг залуу цыган энэ дэлхийд байж гэнэ ээ. Венгр, Чех, Славян болон тэнгисийн хавийнхан түүнийг мэддэг байжээ. Эр зоригтой хүү байжээ! Тэр нутагт түүнийг алах гэж бурханд тангараглаагүй хүн байсангүй боловч, Тэр Лойка амьд явсаар байжээ. Дурласан морио бол хороо цэргээр мануулаад байсан ч хулгайлан авч унаад галгиулж явдаг байжээ! Хүнээс тэр айж байсан уу? гэвэл хэрэв түүнд ямар нэгэн дээдэс бараа бологчдоо дагуулж халдан очвол хутга шаах буюу хоншоор луу нь өшиглөхөөс буцдаггүй байжээ.

	Аянчин, жанжин бүгдээрээ түүнийг мэддэг буюу түүний тухай сонссон байжээ. Тэр хүү мориноос өөр юманд дургүй, морийг ч удаан унадаггүй жаахан унаад л худалдчихна. Үнэд нь авсан мөнгөө хэнд хамаагүй өгчихдөг байжээ. Бас тэгээд их сайхан санаатай, хэрэв түүний зүрхийг хүн гуйвал тус болох гэж өөрөө аваад өгчихөөс буцахгүй, тийм сайн хүн байж гэнэ. Шонхор минь! Манай буудал тэр үес Буковинд хонохоор буудаллан байв. 

	Арван жилийн өмнөх хэрэг шүү. Хаврын нэгэн шөнө. Кошутын11 хамт тулалдаж явсан цэрэг Данило хөгшин Нур болон бусад бас Данилогийн охин Радда бид нар байцгаав.

	Чи манай Нонкийг таних уу? Дагина шиг хүүхэн шүү! Гэтэл Радда Нонкагаас хавьгүй сайхан шүү! Тэр Раддагийн байдлыг үгээр хэлэхэд ч бэрхтэй. Харин түүний гуа сайхныг ихэл хуурт оруулж наадвал болж магадгүй. Тэгэхдээ хуур хуурдахдаа үнэхээр сайн хүн л чадаж магадгүй гэж мэд. «Хэчнээн олон залуусын зүрхийг тэр хүүхэн шархлуулсан гэж санана. Тун олон шүү! Нэгэн арзгар толгойт баян хөгшин түүнийг Моравт үзээд мод шиг хөшиж, морин дээрээсээ түүнийг дагжин ширтэж байжээ. Тэр баян маш гоёмсог саа оёсон хүрмийг өмсөж, морины хээхэлзэн хөдлөх бүрд ташаанд нь байгаа эрдэнэ чимсэн сэлэм нь цахилгаан мэт гялалзаж тэнгэрийн өнгөтэй цэнхэр хилэн малгай өмссөн хээнцэр, тавиун хөгшин байжээ! Раддаг харж, харж

	— Хүүе! Чи намайг үнсвэл би чамд хэтэвчтэй мөнгөө өгчихнө шүү! гэхэд тэр бүсгүй буруу харав! Тэгэхэд тэр баян: «Гомдоочхов уу даа, уучлаарай, ядаж нэг аятайхан хараач дээ омог бардам зангаа баахан багасгаж хэтэвчтэй мөнгөө хүүхний хөл рүү шиджээ. Их том хэтэвч гэнэ бил ээ, хүү минь! Гэтэл тэр хүүхэн нь түүний хэтэвчтэй мөнгийг шороо руу өшиглөчхөж гэнэ. Өөр яасан ч үгүй ажээ.

	— И хүүхэн минь гэж тачаадан хэлээд баян, морио ташуурдан тоос манаруулсаар алга болжээ.

	Маргааш нь бас давхиж ирээд, 

	— Хүүхний эцэг аль вэ? гэж буудал даяар хашхирав. 

	Данило гарч ирэв. 

	— Хүүхнээ надад аль, надаас дуртай юмаа ав!  гэхэд Данило 

	— Баяд ноёд л гахай тахианаасаа эхлээд зүрх сэтгэлээ худалддаг биз. Харин би Кошутын хамт дайтаж явсан, юугаа ч худалддаггүй шүү! гэв.

	Нөгөө баян уурсан догширч сэлмээ шүүрэн авахыг завдахад манайхны нэг нь түүний унасан морины чихэнд уул асаан хийжээ. Тэгээд мориныхоо амыг дийлэхгүй татан одов. Бид ч тарцгаалаа. 

	Тэндээс хөдөлсний нөгөөдөр өнөөх баян биднийг гүйцэж очлоо!

	— Хүүе та минь, бурхан болон та нарын өмнө, миний санаа ариун үнэн шүү. Энэ хүүхнээ надад гэргий болгож өгөөч. Өв хөрөнгөө та нартайгаа хувааж авъя. Би их баян хүн шүү! гэж хэлээд салхинд найгах дэрс мэт эмээл дээрээ байж ядан эргэлдэж байв. Бид бодоцгоов.

	— За, охин минь, яахаа хэл! гэж Данило дуугарч ядан хэлэв.

	— Хэрэв бүргэд сайн дураараа хэрээний үүр лүү орчихвол тэр бүргэд юу болох сон бол? гэж биднээс Радда асуув.

	Данило инээхэд бид бас хамт инээлдэв.

	— Зөв дөө, охин минь! Ноёнтон та сонсов уу? Бүтэхгүй нь байна даа! Хонгор минь өөр тохирсон юм хайж үз дээ! гээд бид хөдөлцгөөв. 

	Өнөөх баян маань малгайгаа хуу татаж газар шидээд, газар донсолтол харайлган одов. 

	Радда гэдэг чинь ийм хүүхэн байсан юм даа, шонхор минь!

	За тэгээд! Бид нэг шөнө сууцгааж байгаад хээр талд хөгжим эгшиглэж байхыг сонсоцгоолоо. Тун сайхан хөгжим юм аа! Түүний эгшигт зүрх цохилж хачин болоод бид яах ч учраа олохоо байлаа. Тэр хөгжмийг сонссон дараа амьд байсны ч хэрэг алга, амьд байж гэм ээ нь, ертөнцийн хаан л болууштай. Хүн бүр сэтгэлд орж санагдлаа, шонхор минь!

	Тэгээд харанхуй дунд морины бараа харагдав. Түүний унасан хүн хөгжмөөр наадсаар айсуй. Түүдгийн дэргэд ирж зогсоод, хөгжимдөхөө больж, биднийг инээмсэглэн харж байлаа.

	— Уухай, энэ чинь Зобар уу даа! гэж Данило баясгалантай хашхирав. Тэр нь Лойка Зобар байжээ.

	Сахал нь мөрөө хүрч, бужгар гэзэгтэй нь ээдрээд нүд нь тунгалаг од шиг гялалзан, инээх нь нарнаас өөргүй ажээ. 

	Бурхан минь! Хүн морь хоёрыг нэгэн бөөн төмрөөр давтаж үйлдсэн юм шиг түүдэг галын гэрэл дунд зогсож байх нь цусан дотор зогсож байх шиг харагдан, инээн шүдээ гялалзуулж байлаа! Надад нэг ч үг хэлээгүй, ажиж ч хараагүй байхад нь би түүнд өөрөөсөө илүү хайртай болсон юм шүү, бүү үзэгд!

	Тийм сайн улс байдаг юм шүү, шонхор минь! Тийм хүн нүүр өөд чинь харахтай зэрэг сэтгэл чинь хачин болж, ичихийн оронд баясан бахдах сэтгэл төрнө. Тийм хүний ойр байх нь тун аятай байх бий. Тийм хүн ч тун ховор доо. Ховор байсан ч дээр, ертөнцийн дээр сайн сайхан юм олширвол түүнийг сайханд тооцохгүйд хүрнэ шүү дээ. Ийм байна! Тэгээд цааш нь сонсох уу?

	«Лойка чи их сайхан хөгжимдөж байна! Ийм сайхан дуутай хуурыг чамд хэн хийж өг өө вэ? гэж Радда хэлтэл тэр инээн 

	— Би өөрөө хийсэн юм, хийхдээ модоор ч хийсэн юм биш, янаглан дурласан залуу бүсгүйн цээжээр хийж, чавхдасыг нь түүнийхээ зүрхээр шандасалж хийсэн юм. Хөг нь бас гүйцэд нийлээгүй, гэвч би нумыг нь барьж чадна даа! Энэ хүүхэнд зүрхээ шатаалгахгүй, харин өөрөө хүсэн мөрөөдөөд ирэхээр толгойг нь эргүүлье гэж манай сайн эр оролдсон нь илэрхий байлаа. Гэвч, энэ хүүхний хувьд эндүүрчээ. Радда буруу харж, эвшээгээд 

	— Зобарыг ухаантай, зальтай худал ярьдаг юм байна шүү дээ! гэж хэлээд зайлан одов.

	— Ээ үзэсгэлэнт минь, яасан хэдэр юм бэ? гээд Лойка нүдээ гялалзуулан мориноосоо бууж: — Сайн байцгаана уу? Нөхөд өө! Би та нар дээрээ ирлээ! гэжээ.

	— Зочин та суугтун! гэж Данило хариу хэлэв. 

	Үнсэлцэж, хөөрөлдсөний дараа унтахаар хэвтэцгээв!.. нам унтчихжээ. Өглөө босоод харахад Зобар толгойгоо даавуугаар боочихсон байв. Яагаад энэ бил ээ? Унтаж байхад нь морь гишгэчхэж л гэж бодоцгоолоо.

	Тэгсэн чинь! Морь биш хүн тэгснийг мэдээд бид сэмхэн инээлдэхэд Данило бас инээмсэглэв. 

	Ингэхэд Лойка Раддад тэнцэхгүй гэж үү? Яалаа гэж тийм байх бил ээ! Хүүхэн хэчнээн үзэсгэлэнтэй ч гэсэн ухаан явцуу, хүзүүнд нь пүү алт зүүгээд өгсөн ч угийнхаа байснаас сайжран дээрддэггүй юм. За, гэвч яамай!

	Бид нэг газраа л амьдраад, тэр үед ажил явдал ч бүтэмжтэй сайн, Зобар ч бидэнтэй хамт байлаа. Түүнтэй бид ижил дасал болов! Зобар хөгшид настнаас илүү цэцэн. Орос, Мадьяр бичиг ер нь юм бүхнийг мэддэг байв. Түүний ярихыг бүх насаараа нойргүй чагнамаар байдаг сан! Бас хөгжим дарахыг нь яана. Ертөнцөд түүн шиг тоглодог хүн байвал би тэнгэрт ниргүүлэг гэж ам алдъя! Нумаараа чавхдасыг нэгэнт хөрөөдөхөд нь зүрх догдолно. Дахин хөрөөдөхөд нь зүрх зогсчихмоор болж, түүний инээмсэглэн наадахыг нь уяран сонсдог юм. Сонсон сонссоор уйлах, инээх хоёрыг зэрэгцүүлмээр санагддаг. Нэг хүн гаслан ёолж, авран туслахыг гуйгаад байх шиг, үгүй бол цээжийг минь хутгаар зүсэж байх шиг болов. Тэгснээ, хээр тал, тэнгэрт гунигт үлгэр ярьж өгч байгаа юм шиг болоод, дараад нь хайрт залуугаа үдэж бүсгүй хүн ч уйлах шиг, тэр залуу нь, өнөөх бүсгүйгээ хээр талаас ч дуудах шиг ч болох шиг янз болж байгаад гэнэт: 

	— Еэ хө гэж чөлөөт сэргэлэн дуулал болон хангинахад огторгуй дахь нар түүний аялгуугаар бүжиглэх шиг болдог юм даа! Ямар вэ дээ, шонхор минь!

	Тэр дуулал судас, шөрмөс бүрд нэвтэрч элдвээр ятгаад, сонсож байгаа хэн хүнд мэхийн сөгдөх боолын сэтгэлийг төрүүлдэг юм. Тэр үед Лойка, «Нөхөд өө, хутга баригтун!» гэж хашхирч ямар нэгэн хүн тийш заах юм бол бид цөмөөрөө л хутга бариад авах байсан даа. 

	Зобар хүнийг яаж ч чаддаг бөгөөд хүн цөм түүнд туйлын хайртай байсан. 

	Харин Радда л түүнийг үзэн яддаг байлаа. Түүгээр үл барам заримдаа шоолдог байсан шүү. 

	Тэр хүүхэн Зобарын сэтгэлийг хачин болгосон шүү, тун хачин болгосон юм! Лойка заримдаа шүдээрээ сахлаа хазаж, нүдний нь харц жихүүн болоод дотор сэтгэлийнхээ гунигийг илрүүлэн гялалзаж байдаг сан. Лойка шөнө алс хээр очно, хуур нь өглөө болтол уйлан уйлан Зобарын санаа зоригийг мохоож байлаа. Бид түүнийг сонсож хэвтэхдээ, “Яая даа?” гэж харамсах боловч, өөд өөдөөсөө өнхөрч яваа хоёр чулууны завсарт хавчигдаж бэртэхээс болгоомжилдог сон. Иймэрхүү л байлаа.

	Бид бөөгнөрөөд аж амьдралынхаа тухай ярьцгааж суулаа. Тэгээд уйдахдаа: «— Зобар чи, дуу дуулж, сэтгэл сэргээгээч дээ!» гэж Данило, Лойкаас гуйлаа.

	Лойка тэнгэр өөд ширтэн, дээшээ харж ойрхон хэвтээ Раддаг агшин зуур хараад чавхдасаа тогшив. Тэгэхэд нь түүний хуур нь үнэхээр хүүхэн хүний зүрх цээж юм уу гэмээр үг хэлэх мэт хангинаж, Лойка дуу эхэлсэн нь:

	 

	Ай даа! Цээжинд гал бадарч байна

	Ариун тал тун ч уужим байна!

	Агсам хөлөг минь хурдан даа!

	Асар чийрэг гартай хө, би

	 

	Радда нүүрээ нааш эргүүлэн өндийж дуучийн нүд өөд харан инээмсэглэв. Лойка туяа мэт улам сэргэн бадарч

	 

	Ай хө! Нөхөд минь, та минь!

	Ахиж урагшаа давхих юм биш үү?

	Аглаг харанхуйд тал бүрхэгдэвч

	Алсдаа биднийг туяа угтана!

	 

	Ай даа! Нисэн дүүлж өндөрт хүрье.

	Авиран мацан өндөрт хөөрье

	Гагцхүү, мориныхоо дэлээр

	Гоёмсог сарыг битгий шүргээрэй

	 

	гээд л их сайхан дуулж гэнэ! Тийм дуулдаг хүн одоо хаа байх вэ дээ! Тэгээд Радда ёжлох янзаар:

	— Лойка чи далавчгүйгээр нисчхээд, хамраараа намаг руу шааж унаад, сахлаа шавардчихав даа! гэхэд Лойка туйлын уурсан түүн тийш хараад, хариу хэлэлгүйгээр дуулсан нь

	 

	Ай хө! Гэнэт өдөр хүрээд ирнэ шүү

	Алжаан унтаж байна чи бид хоёрт, 

	Ай даа! Чи бид хоёр тэр цагт

	Айн ичих үхэлд учирна шүү.

	 

	— Тун сайхан дуу юм! Би ийм дуу ер сонссонгүй шүү. Хэрэв би худал хэлж байгаа бол надаар гаанс хийгтүн! гэж Данило хэлэв. 

	Хөгшин Нур сахлаа имрэн, далаа хавчиж, Зобарын дуулахыг бусдын нэгэн адил гайхан сонирхож байв.

	— Урьд нэг батгана, бүргэдийг дуурайн бархирч байсан юм шиг болж байх шив, гэж Радда тохуурхан хэлж бидний сэтгэлийг мөс хийх адил хөргөв.

	— Радда чи ташуурдуулах сан гээд байна уу? гэж Данило түүн тийш ухасхийхэд, Зобар аа, малгайгаа газар шидэж, царай нь шороо шиг барайгаад, 

	— Данило, байг! Эмнэг моринд эвдрэхгүй ган амгай хазаар таарна! гэсэн юм. Охиноо надад гэргий болгож өг! гэв.

	— Уухай, мөн дөө! Чадаж гэм ав л даа! гэж Данило инээн хэлэв.

	— Сайн байна! гэж Зобар хэлээд Лойка Раддад хэлсэн нь, — За, бүсгүй минь миний үгийг жаахан сонс, битгий жигш гайгүй! Би их олон бүсгүйчүүлийг харсан хүн дээ. Тун олныг үзсэн шүү! Нэг нь ч миний зүрх сэтгэлийг, чам шиг татаагүй юм даа! Ай, Радда минь, чи миний сэтгэлийг булаан авчээ. Яая гэх вэ дээ! Үйл үйлээ дагаж, үнээ тугалаа дагадаг юм даа!.. Тэнгэр бурхан, чиний эцэг, энэ улсын өмнө би тангараг тавьж чамайг гэргий болгон авч байна шүү. Харин чи дураараа танхил авир битгий гарга! Би чөлөөт хүн, өөрийнхөө дураар амьдарна шүү! гэж хэлээд шүдээ зууж, нүдээ гялалзуулж, хажууд нь очоод, түүнд гараа өгөхөд нь хээрийн хулан шиг Раддаг хазаарлав гэж бид бодоцгоов. 

	Гэтэл Лойка гараа сарвайлгаж, дагзаараа газар хатгаж унав!..

	— Ямар хачин юм бэ? Тэр хүүгийн зүрхэнд сум тусав гэцгээтэл, харин Радда суран ташуураар хөлийг нь урхидаж дугтарсан учир Лойка тийнхүү унасан ажээ.

	Тэгээд Радда дахин огт хөдлөхгүй хэвтээд инээмсэглэж байв. Бид юу болохыг хүлээн харцгааж байлаа. 

	Лойка газар сууж толгойгоо атгаж байх нь хага үсрэхээс нь айсан мэт байв. Тэгээд сэмхэн босоод, хэнийг ч харалгүй тал тийш явчхав. 

	Надад Нур гуай,

	— Түүний хойноос хараач! гэхэд нь би Зобарын хойноос шөнийн харанхуй тал дундуур мөлхөж билээ. 

	Тэгсэн шүү, Шонхор минь! гээд Макар гаансныхаа бохийг цэвэрлэж дахин тамхи нэрэв. Би шинелиэ ахиулж нөмрөөд түүний нар салхинд борлосон хөгшин царайг харж хэвтэв. 

	Тэр толгойгоо сүртэй, чанга сэгсэрч, аман дотроо юм бувтнаж, буурал сахал нь сөрвөлзөж, толгой дээрх үсийг нь салхи өрвөлзүүлж байв. Харахад: Макар аянгад ниргүүлсэн хөгшин царс мод шиг боловч, чадалтай, чийрэг, бардам, давилуун хэвээр ажээ. Эрэг далай хоёр шивнэлдэх мэт урьдынхаа адилаар шуугилдаж, түүний чимээг салхи тал тийш дамжуулж байв. Нонка дуулахаа больж, огторгуйд хуралдсан үүлс, намрын шөнийг улам харанхуй болгож байв.

	Тэгээд Лойка гараа ташуур мэт унжуулан толгойгоо гудайлгаж, хөлөө арайхийж зөөн солбиж явсаар, жалга дахь горхины захад очоод чулуун дээр ёх гэж суув. Ёх гэхэд нь би түүнийг өрөвдөж, зүрх сэтгэл минь хачин болсон боловч дэргэд нь очсонгүй билээ. Үнэндээ би түүний гунигийг яаж арилгаж чадах билээ дээ. Тийм биз дээ? Тийм шүү дээ! Тэр маань гурван цагийн турш хөдлөхгүй суулаа.

	Би ойрхон л хэвтээд байлаа. Саруулхан шөнө юм сан. Сар өнгөн гэрлээр хээр талыг нэл гийгүүлж алсын бараа харагдаж байв.

	Гэнэт нэг хартал хөсгийн тэндээс Радда яаруу ирж явна.

	Миний сэтгэл ч аятайхан боллоо. Радда их эрэмгий бүсгүй дээ, гэж би бодлоо. Раддагийн очихыг Лойка ер мэдсэнгүй шүү. Мөрөн дээр нь гараа тавихад Лойка цочиж, гараа тэнийлгэж, толгойгоо өндийлгөв. Гэтэл босон харайж хутгаа шүүрэн авлаа шүү! Пээх, энэ бүсгүйг алах нь гэж санаад, би буудал руу хашхираад тэдэн тийш гүйхээр завдтал гэнэт, 

	— Боль! Гавлыг чинь хагална шүү! гэж байгаа нь сонстов. 

	Хартал:

	— Радда гартаа гар буу бариад Зобарын дух өөд шагайж байлаа. Мөн ч сүрхий бүсгүй шүү! За даа, одоо ч энэ хоёрын хүч тэнцэж дээ, цаашдаа юу болдог юм бол? гэж бодож байлаа.

	— Чи сонсооч! Би чамайг алах гэж ирээгүй юм. Харин эвлэх гэж ирсэн шүү, хутгаа хая гэж Зобарад Радда хэлээд буугаа бүсэндээ хавчуулаад Зобар Раддагийн нүд өөд царайгаа барайлган ширтэж байв. 

	Гайхалтай байсан шүү, дүү минь! Гоо сайхан эр чадалтай хоёр хүн бие биеэ араатны харцаар хараад зогсож байсан шүү. Тэр хоёрыг тунгалаг сар бид хоёр л харж байлаа даа, өөр хэн харах вэ дээ.

	— За, Лойка чи сонсооч: Би чамд хайртай шүү! гэж Радда хэллээ. 

	Нөгөө нь хөл гар нь хүлэгтэй юм шиг зөвхөн мөрөө хөдөлгөв.

	— Би олон сайн эрсийг үзсэн, гэвч чи, царай зүс, зориг зүрхээрээ тэднээс илүү сайхан, илүү зоригтой эр ажээ. Хэрэв би хүсэх юм бол нүдээ ганцхан ирмэхэд минь тэд цөм сахлаа хусаад миний хөлд сөгдөнө шүү. Гэвч тэгэх хэрэг байна уу? Тэд тэртээ тэргүй золбоо муутай юм болохоор тэднийг чавганц болгочихно шүү дээ. Лойка минь, хорвоод олигтой цыган тун ч цөөрч шүү дээ. Лойка минь, би хэнд ч хайртай болж үзээгүйгээ чамд хайртай болжээ. Би бас дураараа байх дуртай шүү! Лойка минь! Би зоргоороо байхдаа чамаас илүү дуртай шүү. Бас би чамгүй, чи надгүй, амьдрах хэрэг алга. Тэгээд чи бие сэтгэлийнхээ хамт минийх болоосой гэж хүсэж байна. Чи сонсож байна уу? гэхэд нь Лойка инээвхийлэв.

	— Сонсож байна! Чиний үгийг сонсоход зүрх минь амарч байна! За өөр юм ярь л даа! гэв.

	— Өөр яримаар юм гэвэл, Лойка минь, чи яаж л тойрвол тойр, би чамайг өөрийн болгож чадна. Иймд чи цагийг бүү дэмий үрэгдүүл, миний үнсэлт янаглал зэрэг чамайг хүлээж байгаа шүү... Би чамайг халуунаар үнсэнэ шүү, Лойка! Миний үнсэлтээс болж чи золбоотой амьдралаа ч..., залуу цыгануудын сэтгэлийг баясгадаг чадалт сайхан дууллаа л мартана даа. Бас чиний дуулдаг янаг амрагийн гоёмсог дуунууд чинь талд цуурайтахаа больж, зөвхөн Радда надад... зориулагдах болно. Тэгээд цагийг дэмий бүү гээ гэж нэгэнт хэлсэн тул чи маргааш ахлагч хүндээ мэхийхийн адилаар надад сөгдөнө шүү. Ер нь чи бүх аянчдын өмнө миний өмнө өлмийд сөгдөж, баруун гарыг минь үнсвэл би чиний гэргий болно шүү! гэв.

	Үгүй энэ чөтгөр шиг бүсгүй чинь яана гэнэ ээ! Ийм юмыг би сонссон ч үгүй билээ. Харин хуучин цагт уулынхан тэгж байсан юм гэж өвгөд ярьдгаас биш цыганууд ер тэгж байсан биш дээ! 

	Түүнээс илүү инээдэмтэй юм байна уу? Шонхор минь! Бүтэн жил бодсон ч бүр ухаанд орохгүй зүйл шүү дээ!

	Лойка хажуу тийшээ хандаж, цээж нь шархалсан мэтээр тал дүүрэн хашхирав.

	Радда цочсон боловч тар байдлаа мэдэгдсэнгүй ажээ.

	— За, маргааш болтол баяртай, харин маргааш миний хэлснээр гүйцэтгээрэй. Сонсов уу, Лойка!? гэв.

	— Сонслоо! Гүйцэтгэе гээд түүн тийш гараа сунгахад Радда харсан ч үгүй. 

	Зобар салхинд хугарсан мод шиг салбаганаж байгаад цорхирон уйлах, инээхийг холилдуулан газарт унав.

	Радда монди тэр залууг ингэж балласан юм шүү дээ. 

	Тэгээд би Лойкийг арай гэж ухаан оруулсан шүү.

	Үгүй ер нь! Хүнд гуниг зовлонг тохиолдуулах явдал ямар шуламд хэрэгтэй юм бэ? Хүний зүрх гунигт автаж шүүрсэн алдаж байхыг сонсох сон гэж хэн санах вэ? Тэгээд чи бод л доо хө!..

	Би буудал дээрээ буцаж ирээд өвгөддөө цөмд нь ярилаа. Бодож бодож л чухам юу болохыг нь харцгаахаар шийдэцгээлээ дээ. 

	Тэгээд юу болсныг чи сонс! 

	Бид бүгдээрээ үдэш түүдгээ тойрон цугларахад Лойка ирлээ. Ганцхан шөнийн дотор Лойкийн царай хувирч тураад нүд нь ширгэж амжсан байв. 

	Тэгээд Лойка дорогш харж бидэнд:

	— За нөхөд өө, ийм байна: — Би өнөө шөнөжин зүрхээ ажиглалаа. Тэгээд урьдынхаа чөлөөт амьдралыг хүсэхээ больсныг мэдлээ. Миний зүрхэнд Раддагаас өөр юу ч алга болжээ! Ганцхан үзэсгэлэнт Радда л хааны хатан шиг инээмсэглэж байгаа харагдах шиг болоод байна! Тэр хүүхэн дур зоригоороо байхдаа надаас илүү дуртай, гэтэл би түүнд өөрийн дур зоргоос давуу дуртай. Иймд Раддагийн өлмийд сөгдөж түүний хэлсэн ёсоор: Үүний урьд харцага шувуу, нугасыг эргүүлдэг мэт бүсгүйчүүдээр тоглож явсан золбоот Лойка, Раддагийн гоо үзэсгэлэнд мэхийн бууж өгснийг нийтэд харуулахаар шийдлээ. Тэгээд дараа нь Радда миний эхнэр болж, намайг та нарт дуу дуулах дургүй болтол, дур зоргоороо явахыг минь хүсэхгүй болтол энхрийлэн үнсэж амраглан таалах гэнэ. — Тийм биз. Радда? гээд бүсгүй өөд бишрэнгүй харав. 

	Радда дуугүй зоримгоор толгойгоо дохиж гараараа хөл рүүгээ заав. 

	Би учрыг нь ойлгосонгүй шүү. 

	Хэдийгээр тэр бүсгүй Радда боловч Лойка Зобар бүсгүй хүний өлмийд сөгдөхийг харна шүү дээ гэж санахаас нэг тийшээ явчихмаар санагдаж байлаа. Нэг л жигтэйхэн, өрөвдмөөр бөгөөд ичгүүр гутамшигтай юм шиг байлаа шүү.

	— Тэгээд!? гэж Зобарыг Радда зандрав.

	— Байз л даа битгий яар, амжина, бас залхаж ч магадгүй... гэж хэлээд Зобар инээв. 

	Ган төмөр хангинах мэт инээв. 

	— За нөхөд минь ийм л байна. Одоо яах вэ? Манай Раддагийн зүрх нь намайг загнаж байсантайгаа адил хатуу эсэхийг нь үзэж мэдье. Үзээд л алдъя! Ах дүү нар минь намайг уучлаарай! гэлээ.

	Зобарын яах гэж байгааг бид тааж амжаагүй байтал Радда газарт дээшээ харан хэвтэж, хэнхдэгээс нь Зобарын махир хутганы иш цухуйж байхыг үзээд балмагдан зогсоцгоов.

	Радда хутгыг сугалж хажуу тийш шидээд мушгирсан хар гэзгээрээ шархаа таглаж, инээмсэглээд, чанга тодоор:

	— Лойка минь, баяртай. Чамайг ингэнэ гэж би мэдсэн юм гэж хэлээд үхэв...

	Энэ хүүхнийг ойлгов уу, Шонхор минь! Ийм л шулам шиг хүүхэн байсныг би тангараг тавьж хэлж байна шүү!

	— За даа, яах вэ! Бардам дагина чиний хөлд би сөгдье дөө! гэж тал дүүрэн хашхираад, газарт унаж Раддагийн хүүрийн хөлд цахлан шүргэж хөдлөхөө болив. 

	Бид малгайгаа авч дуугүй зогсоцгоов.

	Үүнийг чи юу гэхэв дээ, Шонхор минь? Ийм л байгаа юм шүү дээ! 

	Нур гуай: Үүнийг хүлчихье!.. гэж хэлж байсан шүү. 

	Лойкийг хэн хүлэхийг зориглож бодох сон билээ дээ. Нур гуай ч мэдэж л байсан байх даа! Тэгээд Нур гуай гараа сэгсэрч зайлан одов. Раддагийн шидсэн хутгыг Данило авч, сахлаа хөдөлгөн Лойкийг удтал харж байв. Тэр хутганд наалдсан Раддагийн цус хатаагүй бөгөөд хурц махир хэвээрээ харагдаж байв. 

	Дараа нь Данило Зобарт ойртож очоод, зүрхний нь чиг хутгыг шаав. Хөгшин цэрэг Данило ч Раддад эцэг нь байж болмоор хүн байжээ!

	— Уухай бас! гэж Лойка тод хэлээд Раддаг нэхэн гүйцэх гэсэн мэт үхэв.

	Бид хараад л байцгаалаа. 

	Радда мушгиа үсээ барьсан гараараа элгээ дарж, саруул мэлмийгээрээ хөх тэнгэрийг ширтэх мэт хэвтэв. Түүний хөлд нь золбоот Лойка Зобар сунан хэвтэж нүүр лүү нь бужгар үс нь нөмрөн унаж нүүр нь харагдахгүй байв.

	Бид бодол болон зогсоцгоож байв. Хөгшин Данилогийн сахал нь чичрэн, өтгөн хөмсөг нь зангирч тэнгэр өөд ширтэж байв. Сартай шөнө шиг цагаан буурал Нур гуай газар хэвтэж, хөгшин мөрөө хөдөлгөн уйлж байв.

	Аргагүй л уйлах юм болсон юм даа, Шонхор минь!

	«... Чи явж л байдгаас хойш, хажуу тийшээ хазайлгүй өөрийнхөө замаар л яваад бай, шулуун л яваад бай. Дэмий битгий гулзайгаарай даа. Тэгвэл гүйцэх нь тэр дээ, Шонхор минь!» хэлэв. 

	Макар дуугүй болж гаансаа хавтгандаа хийгээд, хүрмээ цээж дээрээ тавив. 

	Бороо шивэрч, салхи ширүүсэж, тэнгисийн ус хүнгэнэн ууртай шуугьж байв. Унтарч байгаа түүдэг гал руу морьд хойно хойноос цуван ирж, ухаалаг том нүдээрээ биднийг харж, хөдлөхгүй зогссон, биднийг тойрон бүслэв.

	Макар хайртай хар мориныхоо хүзүү рүү алгадаж эрхлүүлэх байдлаар:

	— Хаая, хаая! гэж хашхираад над өөд харж: — Унтъя даа! гэж хэлээд дараа нь хүрмээр толгойгоо бүтээж мундаг гэдэг нь сунан хэвтэж, дуугүй болов. 

	Миний нойр хүрэхгүй байлаа. Би харанхуй тал руу ширтэн хэвтэв. 

	Үзэсгэлэн төгөлдөр Раддагийн гол шиг дүрс агаарт хөвж яваа харагдах шиг болоод байв. Бас тэр хүүхэн мушгиа хар гэзгээ барьсан гараараа цээжнийхээ шархыг таглаж, нарийхан бор хурууных нь завсраар бултайсан цусны дуслууд нь галт улаан одод болон газарт унаж байх шиг санагдаж байлаа. Тэгээд түүний араас зоригт Лойка Зобар хөвж явах бөгөөд нүүр лүү нь буржгар өтгөн хар үс нь унжиж түүний цаанаас нулимсны нь хүйтэн том дуслууд байн байн унаж байх шиг бодогдож байлаа... Бороо улам ширүүсэж цыганы үзэсгэлэнт бөгөөд ихэмсэг бардам залуу хос Лойка Зобар, хөгшин цэрэг Данилогийн охин Радда нарт тэнгис шиг гунигтай бөгөөд ёслолын дууллыг дуулж байлаа. Тэр хоёр шөнийн харанхуйд сэвэлзэн эргэлдэх бөгөөд үзэсгэлэнт Лойка, төв ихэмсэг Раддатай ер эгнэн, зэрэгцэж чадсангүй.



	
БЯЛЗУУХАЙН ДЭГДЭЭХЭЙ

	Д. Даваашаравын орчуулга

	 

	Бялзуухайнууд яг л номд гардаг лугаа адил насанд хүрсэн аав, ээж, шувуухайнуудтайгаа хамт эгэл хүмүүс шиг аж төрдөг болохыг тоочиход уйтайхан л даа. Гэвч дэгдээхэйнүүд нь өөрсдийн ухаанаар амьдардаг юм шүү. 

	Халуун усны байшингийн цонхны хүрээн дээрх хөвд зэрэг зөөлөн өвс, сэмэрдсээр хийсэн дулаахан үүрэнд бялзуухайн Пудик нэртэй шар завжтай гэнэхэн дэгдээхэй аж төрдөг байжээ. 

	Хэдийгээр тэр нисэж үзээгүй ч далавчаа дэвэн үүрнээсээ бүхнийг ажиглаж, бурхны ертөнц гэж чухам юу байдаг, тэнд тэнцэх эсэхээ мэдэхийг тэсгэлгүй их хүсдэг байж л дээ.

	— Юу, юу вэ? гэж эх болжмор нь түүнээс үргэлж л лавлана. Тэр бээр газар ширтэн далавчаа дэвсээр:

	— Хэтэрхий хар, хэтэрхий! хэмээн шулганана.

	Аав нь нисэн ирж Пудикт шавж, хорхой өгөнгөө, 

	— Би эр болж уу? гэж биеэ сайрхав...

	— Эр болж, эр болжээ! хэмээн түүнийг эх бялзуухай нь урамшуулав.

	Пудик өт залгингаа:

	«Хөлтэй хорхой өгснөөрөө бардамналгүй яах вэ, гайхалтай шүү!» гэж бодлоо.

	Тэр үүрнээсээ байн байн цухалзаж эргэн тойрноо ажиглана.

	— Үр минь, үр минь... гэж эх нь тайвшруулаад, — Няцарчхав аа, мэдээтэй л байгаарай! гэв.

	— Юугаар, яаж!? гэж Пудик лавлалаа.

	— Юугаар ч биш дээ, зүгээр л газар унаад муужгайн хоол болчхов оо! Бүр няц үсэрнэ шүү! гэж эцэг нь анд явахдаа захив.

	Бүгд ингээд л өнгөрсөн боловч далавч нь л ер ургаж гүйцэхгүй ажээ.

	Нэгэн удаа салхин үлээхэд:

	— Юу вэ, юу вэ? гэж Пудик асуув.

	— Салхи үлээж байна. Шулга минь! Чамайг л муужгайд хаяж өгөх нь дээ хэмээн ээж нь өгүүлэв.

	Энэ үг Пудикт дэмий санагдсан тул:

	— Мод яагаад найгана вэ? Ганхахаа болиосой, тэгвэл ч салхи намдана даа гэв.

	Ээж нь салхины учрыг ярьж өгөх гэж оролдсоор боловч өөрийнхөөрөө зүтгэх дуртай зөрүүд Пудик огт итгэсэнгүй ээ.

	Халуун усны дэргэдүүр нэгэн тариачин эр гараа савлан алхаж явав.

	— Түүний далавчийг нь муужгай тастаад хаячхаж, зөвхөн яс нь л үлдэж дээ, хөөрхий! гэж Пудик дуу алдлаа.

	— Энэ чинь хүн. Тэдэнд далавч байдаггүй юм гэж ээж нь хэлэв.

	— Яагаад?

	— Яах вэ дээ, тэд далавчгүй амьдрах заяатай улс. Тэгээд л хөл дээрээ дэвхцэж явахгүй юу?

	— Яагаад?

	— Хүүш! Хэрвээ тэд жигүүртэй сэн бол аав биднийг чинь яг л дэлэнч шиг барьчихна шүү дээ...

	— Тэнэг үг! гэснээ Пудик, — дэмий юм, чалчаа үг, бүгдээрээ л далавчтай байх ёстой.

	Газар дээр агаарт байхаас ч дор бололтой! Би том болоод бүгдийг нь нисдэг болгоно доо гэж тэр бодов.

	Ээждээ л итгэхгүй юм бол бүх юм муугаар эргэнэ гэдгийг Пудик ойлгоогүй болохоор ээжийнхээ үгэнд үнэмшээгүй л байлаа. 

	Тэр үүрнийхээ сэжүүр дээр сууж зохиосон дуугаа дуулна.

	 

	Жигүүргүй хүмүүс минь

	Жирийн та нар хоёр хөлтэй

	Хэдийгээр та нар агуу ч гэсэн

	Хөөрхий дэлэнчийн хоол болно

	Харин би жаахан биетэй ч

	Хатангир дэлэнчээр л хооллоно

	 

	гэж хар чадлаараа хашхирч байлаа.

	Дуулан дуулсаар түүнийг үүрнээсээ халтиран унахад ээж нь араас нь харайсан боловч, харин нэг эз нь татжээ.

	Яг өмнө нь шар муужгайн ногоон нүд гэрэлтэх нь тэр.

	Пудик сүнсээ зайлтал айж далавчаа сарвайлган, борхон хөл дээрээ дэнжгэнэж:

	— Хүндэтгэл айлтгая, бишрэн хүндэтгэе... хэмээн жиргэв. 

	Харин ээж нь өдөө арзайлган, хүүгээ нөгөө тийш түлхэн зайлуулангаа, аймшиггүй зоригтойгоор хошуугаа билүүдэн муужгайн нүд рүү чичилж:

	— Зайл, зайл! Пудик минь, нис, цонх руу нис.. гэж хашхирлаа.

	Бялзуухайн дэгдээхэй айсныхаа эрхэнд дээш үсрэн, далавчаа дэвэн дэвсээр чүү чамай цонхон дээр гарахчаа аядлаа! Энэ үед сүүлээ тастуулсан боловч маш их баярласан ээж нь нисэн ирж үрийнхээ дагз руу тоншоод,

	— Яав, яав? хэмээн асуув.

	— За боль доо! Бүхнийг зэрэг сургаж чадахгүй шүү дээ! гэж Пудик хэллээ. 

	Харин шар муур газар суугаад, бор бялзуухайн өдийг савраасаа цэвэрлэн, тэднийг ногоон нүдээр ширтэж:

	— Яг л оготно шиг яршигтай зөөлхөн бялзуухай минь, ээ чааваас! Мяу, мяу... хэмээн халаглаж байлаа.

	Эх нь л сүүлээ тастуулсныг эс тооцвол ч, бүгд л амар сайхан төгссөн л дөө...

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

